
ኣብ ከተማታት ተሰነይ፡ ባረንቱን 
ኣቑርደትን፡ ንቕሓት ሕብረተ-ሰብ ኣብ 
ኣገዳስነት ማዕድን ኣዮዲን ዝተሓወሶ 
ጨው፡ ከምኡ እውን ንኣጠቓቕማኡን 
ኣተዓቓቕባኡን ዝምልከት ጐስጓሳት 
ተኻዪዱ።
ሓላፊ ጨንፈር ሚኒስትሪ ጥዕና ዞባ 

ጋሽ-ባርካ ዶክተር ሓየሎም ኪዳነ፡ ግጉይ 
ኣጠቓቕማ ኣዮዲን ብቐሊሉ ክፍወስ 
ዘይክእል ነባሪ ስንክልናን ዝሕታለ 
ኣእምሮን ከምዘስዕብ ብምሕባር፡  ሕብረተ-
ሰብ  ንነብሱን ጥሪቱን ኣዮዲን ዝተሓወሶ 
ጨው ብግቡእ ክጥቀም ኣተሓሳሲቡ።
ኣብ’ቲ ጨንፈር ተወካሊ ስነ-መግቢ 

መንእሰይ ፉኣድ መሓመድ ድማ፡ 
ብሰንኪ ኣብ ኣተዓቓቕባን ኣጠቓቕማን 
ኣዮዲን ዝተሓወሶ ጨው ዝርአ 
ሸለልትነት ብዙሓት ዜጋታት ግዳይ 
ዋሕዲ ኣዮዲን ይኾኑ ብምህላዎም፡ 
ኣፍረይቲ፡ ኣከፋፈልትን ተጠቀምትን 
ሳዕቤኑ ተገንዚቦም ውሕስነቱ ዘይተረጋገጸ 
ጨው ካብ ምጥቃም ክቑጠቡ ተላብዩ።
ዳይረክተር ክፍሊ ንግዲ፡ ምስናዕን 

ማዕድንን ዞባ ጋሽ-ባርካ ኮሎኔል የማነ 

ጋሽ-ባርካ - ኣገዳስነት ኣዮዲን ዝተሓወሶ ጨው ጐስጓሳት ይካየደሉ

ፍስሃየ ድማ፡ 
ወሃብቲ ኣገልግሎት ንተጠቀምቲ 

ዘቕርብዎ ጨው ኣዮዲን ከምዘለዎ 

ከረጋግጹን ብግቡእ ክዕቅብዎን፡ ተጠቀምቲ 
ድማ ረብሓኡ ተገንዚቦም ብስሩዕ 
ክጥቀሙሉ ብምዝኽኻር፡ ነቲ መደብ 

ሃገራዊ ማሕበር ቀመማዊ 
ምህንድስና፡ ብ22 ለካቲት - ኣብ 
ኣስመራ ንኢንዱስትርያዊ ድሕነት 
ዝምልከት ዋዕላ ኣቃኒዑ።
ኣብ’ቲ ካብ ዝተፈላለዩ 

ኢንዱስትርያዊ ትካላት ዝተወከሉ 
ሞያውያን፡ ኣባላት ሚኒስትሪ ንግድን 
ኢንዱስትርን፡ ማሕበር መማህራን 

ማሕበር ቀመማዊ ምህንድስና፡ ንኢንዱስትርያዊ ድሕነት 
ዝምልከት ዋዕላ ኣቃኒዑ

ንምዕዋት ብደረጃ ዞባን ንኡሳን ዞባታትን 
ተቘጻጸርቲ ኮሚተታት ከምዝቘማ ገሊጹ።
ተሳተፍቲ፡ ትካላት መፍረ ጨው ዕቱብ 

ቁጽጽር ክግበረለን፡ ህላውነት ኣዮዲን ኣብ 
ጨው ንምርግጋጽ ድማ ቀጻሊ ሞያዊ 
ምክትታል ክግበር ዝብሉ ርእይቶታት 
ኣቕሪቦም። 

ኤርትራን ካልኦት ትካላትን ዝተወከሉ 
110 ሞያውያን ዝተሳተፍዎ ዋዕላ፡ 
ንድሕረ-ባይታ ኢንዱስትርያዊ 
ድሕነት፣ ሕጋዊ ኣተሓሕዛ ኤርትራ 
ኣብ ሞያዊ ድሕነትን ጥዕናን፣ 
ከምኡ’ውን ንድሕነታዊ ምሕደራ ኣብ 
ኩባንያታት ቢሻን ቶታልን ዝምልከት 
መጽናዕታዊ መግለጺታትን ንሓላፍነት 

ኣስራሕትን ሰራሕተኛታትን ዘነጽር 
ሕግታትን ቀሪቡ።
ኣብቲ ናይ ሓደ መዓልቲ ዋዕላ፡ 

ኣብ ኢንዱስትርያዊ ድሕነት ዘተኰረ 
ስልጠናታት ክወሃብ፣ ኣብ ዕዮን 
ዓያይነትን ዘሎ ንቕሓት ክዓቢ፣ ሞያዊ 
ድሕነትን ጥዕናን መቈጻጸሪ መስርሕ 
ክግበረሉ፣ ውሕስነት ሰራሕተኛታት 

ንምዕቃብ ዘድሊ መሳርሒታት 
ክቕረብ፣ ንሞያዊ ድሕነትን ጥዕናን 
እትከታተል ኮሚተ ክትምስረት፣ 
ዘጋጥም ሓደጋታት ክምዝገብን 
ብግቡእ ክመሓላለፍን ዝብሉ ዛዕባታት 
ብሰፊሑ ተዘትዩሎም።
ጸሓፊ ማሕበር ኢንጂነር ቶማስ 

ሃብተ፡ ንህሉው ኩነታት ሞያዊ 

ድሕነትን ጥዕናን ዝምልከት ሓፈሻዊ 
መግለጺ ድሕሪ ምሃብ፡ ኣብ ትካላት 
ዘጋጥሙ ሓደጋታት ኣቐዲምካ ኣለሊኻ 
ንምክልኻሎም ምስራሕ፡ ካብ’ቲ ቀንዲ 
ቈላሕታ ዝወሃቦ ምዃኑ ገሊጹ።

ኣብ መስመር ነፋሲት-ባጽዕ ዝካየድ 
ዘሎ ጽገናታት ጽርግያን ድንድላትን፡ ኣብ 
ምክልኻል ሓደጋታትን ሳዕቤናቱን ዓቢ 
ተራ ከምዘለዎ፡ በቲ መስመር ዝመላለሱ 
መራሕቲ መካይን ሓቢሮም።
ብሰንኪ ምብልሻው እቲ መስመር፡ 

ኣብ ሰብን ተሽከርከርቲን ቀሊል ዘይኮነ 
ጉድኣት ክወርድ ምጽንሑ፡ ኤሪና 
ዝተወከሰቶም መራሕቲ መካይን 
ገሊጾም።   
ኣብ እዋን ግመን ለይትን ዓቢ ኣበርክቶ 

ዘለዎ - ግን ከኣ ምስ ምንዋሕ ግዜ ሃሲሱ 
ዘሎ ኣንጸባራቒ መስመር፡ ትግባረኡ 
ክቀላጠፍ ድማ ኣዘኻኺሮም።
ካብ ኩባንያ ሓፈሻዊ ህንጸትን 

ልምዓትን ገደም - ጆሜትራ ዳንኤል 
መብራህቱ፡ ብዛዕባ’ቲ ዝካየድ ዘሎ 
ጽገና ኣብ ዝሃቦ መብርሂ፡ እቲ ስራሕ 
- ዓንዩ ዝጸንሐ ደጋፊ መናድቕ 
ምጽጋን፡ ሓመድ ዝመልአ ቢንቶታትን 
ካናሌታትን ምጽራግን ኩርባታት 
ምምሕያሽን ከምዘጠቓልል ሓቢሩ። 

መስመር ነፋሲት-ባጽዕ 
ይጽገን ኣሎ

ብዘይካ ሰኑይ መዓልታዊ እትሕተም ጋዜጣ

ዋና ኣሰናዳኢ  
ኣስፍሃ ተኽለማርያም

ቍ.ስ 116266 / 201820(2220)

ቦርድ ምስንዳእ  
ዮሴፍ ሃይለማርያም

ምሉእብርሃን ሃብተገብርኤል
ኤርምያስ ገብረልዑል

ሺሃብ ኣርኣያ
ተስፋኣለም የማነ

ቍ.ስ 201820 (2214) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ. 200454-07121322

ምልክታ 
ቍ.ስ. 125013 - ቍ.ሳ.ጶ. 1284

ሰማያዊት ሓይለኣብ
ቤተልሄም ታደሰ

ለይ-ኣውት
ሳምራዊት መለስ
ትንሱእ ፍስሃየ

ሳምራዊት ሃብተ

እዚ ዘለናዮ ገዛ ዓቢ፡ ቪላ ዝዓይነቱ 
እዩ። ኣብዚ ከተማ ከምዚ ዓይነት 
ገዛውቲ መሊኡ ኣሎ። ገለኡ ገዛውቲ 
እኹል ጐደና ዘሎዎ ኣይኰነን። 
ምናልባት ሓደ መዓልቲ ከምቲ 
ልሙድ “ሞቓድሾ” ተባሂሉ ዝጽዋዕ 
ከባቢ ኣይሰኣኖን ይኸውን። ብፍላይ 
ጃምብኩር ገለ ኣዋን መእተዊ’ምበር 
መውጽኢ ዘይትረኽበሉ ጐደና 
ግርጢሙኒ’ሎ። እዚ ገዛ ገና ንኽራይ 
እናተዳለወ እንከሎ ኢና ኣቲናዮ። 
ብናጻ ኢና ንቕመጦ ዘለና። ጽቡቕ 
ግብሪ ኵሉ ሳዕ ቀቅድሜኦም ይጽናሕ። 
እንተ ጸናሕና ክልተ ወርሒ ኢና። 
ካብኡ ዝሓልፍ ኣይኰነን። ኣብ ሓንቲ 
ካብተን ሰርቪስ ንቕመጥ ኣለና። 
ከም ሓንቲ ስድራ - ኣደ ምስ ክልተ 
ደቃ - ኢና። ሓደ ሓደ ግዜ ኣብ 
ኣስመራ ስድራ ገዲፍና ከም ዝመጻእና 
ንርስዓሉ ሰዓታት ኣሎ። እቶም ኣብዚ 
ዝፈልጡና ንኽልተና ኣወዳት ንበይንና 
እንተ ርእየሙና፡ “ኣደኹምከ ደኣ?” 
እዮም ዝብሉና። ዋላ ደኣ ናብራ ገዛኻ 
ንወዲ ንጓል ኢልካ ክፍለ ጽቡቕ እንተ 
ዘይኰነ፡ ርኡይ ፍልልይ’ዩ ዘለና። ንሳ 
መስራሕትና’ያ። ዘምጽኣና ሓደ ዓይነት 
ስራሕ’ዩ። ኣብ ገዛ ተወሳኺ ሰኸም 
ክንኰና ባህ ኣይብለናን። ከምቲ ካልእ 
ሰብ ዝብላ ልክዕ ኣደ’ያ። ከይንጠምያ 
ከይንረስሓ ትሕልወና ኣላ። 

መዓልታዊ ስራሕና ሓደ’ዩ። 
መጀመርታ ብዙሕ ነገር ሓድሽ 
ይዀነና ስለ ዝነበረ ኣይጸላእናዮን፣ 
ብፍላይ ኣነ። ሕጂ ወርሒን ክልተ 
ሰሙንን ገይርና ኣለና። ንግሆ ስራሕ 
ንኸይድ፣ ንምሳሕ ንምለስ፣ ደጊምና 
ናይ ምሸት ንወፍር፣ ተመሊስና 
ንድረር፣ ተዛዊርና ኸኣ ንድቅስ። 
ሓድሽ ነገር ክትረክብ ክትወጽእን 
ክትፍትንን እዩ ዘለካ። መጽሓፍ “ዞርባ 
ዘ ግሪኽ” እናንበብኩ ብዛዕባ ሓድሽ 
ነገር ምርካብ ክዛርብ ዓቕሚ እስእን 
እየ። I am in the middle of no 
where! እንሓንሳእ ካበይ ዝሃንጽኩዎ 
ዘይፍለጠኒ ልምዲታት ዝመልአ 

ህይወተይ ሃደሽደሽ ክብል ይፍለጠኒ 
ነይሩ። ባዶነት ብዙሕ ግዜ ዘፍርሓኒ 
ክስተት ስለ ዝዀነ ናብኡ ከይወድቕ 
ነብሰይ ክኣስራን ከዘኻኽራን 
እውዕል’የ። ኵሉ ሰብ እንተ ተመነዮ 
ጽቡቕ’ዩ። ኣነ ግን... ድሓን። ባዶነት 
ከምዚ ኒዩኵሌሳዊ ሓይሊ ወይ ከም 
ሓይሊ ስሕበት ጸሓይ ዝመጣጠን 
ጸዓት ምውናን ኰይኑ ይስመዓኒ። 
ብሓቂ ሓያል ምዃን ዘፍርሓኒ ግዜ 
ኣሎ። ጽቡቕ ድዩ ሕማቕ እንድዒ 
ግን ንዕኡ ዝጻባእ ኣንቲጀን ከኣ ኣብ 
ኣእምሮይ ይነግስ። “እዚ ተንብቦ 
ዘለኻ ኣብ ህይወትካ ኣይትእቱዎ፡
” ይብለኒ። ንዕኡ ተኸቲለ ክኸይድ 
እፍትን። እዞም ክልተ ገጸባህሪ ግን 
ፍልጠቶምን ዓቕሞምን ገዲፍካ 
ንዓይን ንባህገይን ይመስሉ። 

ኣዘንታዊ - The Boss - ብብዝሒ 
ምንባብን ምጽሓፍን ዝዓበየ፡ ስሩዕ፡ 
ሕጊታትን እምነታትን ዝኣሰሩዎ 
ህይወቱ፡ ንምሉእነትን ሓቂን ኣብ 
መጽሓፍቲ ክረኽበን ዝፍትን፡ ገለ 
ገጻቱ ንዓይ ይመስል። እቲ ሓደ 
ገጸባህሪ ብቕንኢ ዝቐለወኒ ‘ዞርባ’ 
እዩ። ህይወት ብግብሪ ዝረኣያ፡ ጭካነ፡ 

ርህራሀ፡ ዕሽነት፡ ጕርሒ፡ ፍልልይ፡ 
ሓድነት፡ እምነት፡ ድንቍርና፡ 
ሓጹራት… ወዲ-ሰብ ኣብ ጕዕዞኡ 
ዝረኣየ፡ ትርጉም ምንባርንን ሓቂን 
ጽቡቕ ገይሩ ዝፈለጠ’ዩ። ህይወት 
ኣቒሉሉ ክርእያ ዝኸኣለ ዞርባ፡ እቲ 
ብትኪ ከም እተጋረደ ብርሃን ኣብ 
ባህገይ ዝርእዮ ኣነ ኰይኑ ይስመዓኒ። 
ክልተኦም እተፈላለዩ ዓይነት ሰብ፡ 
ሓደ ሰብ ኰይኖም ኣባይ ክሓድሩ፡ 
ኣነ ንኽልተኦም ኣጠቓሊለ ክኸይድ 
እኽእል እንተ ዀይነ ክስእሎ ፈቲነ። 
ክልተኡ ኰይነ ክኸይድ ዝከኣል 
ኣይመስለኒን። ሓያልን ፈላጥን ምዃን 
ግን አፍርሓኒ እዩ። ዘይምፋላጥ ሓደ 
ሓደ ግዜ ካብ ጭንቀትን ዒሕታን 
የድሕነካ። ከምቶም ሕፍረቶም 
ጥራይ ሸፊኖም እናሃደኑ ዝነብሩ ደቂ 
በረኻ ኰይነ ብኻ ተፈጢረ ዝብለሉ 
ግዜ ኣሎ። ነዚኦም ክልተ ገጸባህሪ 
ኣብ ውሽጠይ እናኣሰራሰርኩዎም 
ንባረንቱ ክርእያ ጀሚረ። ሓንሳእ 
ከም ዞርባ ኵሉ እቲ ዝፈልጦ ርእየዮ 
ከም ዘይፈልጥ እናዀንኩ ክግረምን 
ከድንቕን እፍትን። ሓንሳእ ከኣ ከም 
“The Boss” ንነገራት ብስርዓት፡ 
ሕጊን ተፈጥሮን ዝተታሕዙ ንቡር ነገር 
ገይረ እርእዮም’ሞ ኣየደንቑንን። እንተ 
ዘይተለወጡ’ውን እንታይ ግዳደይ። 
ብኣስተንትኖ ንጥምየተይ-ንጽጋበይ፡ 
ንሓጐሰይ-ሓዘነይ፡ ንርህራሀይ-
ንጭካነይ፡ ንርግኣተይ-ቍጠዓይ፡… 
ኣብ ትሕቲ ቍጽጽረይ ከእቱዎ’ሞ 
ውሽጣዊ ሰላም ዝረክብ ይመስለኒ። 

መዓልታዊ ክወጽእን ክኣቱን 
ዝርእዮም ክልተ ቈልዑ ኣለው። ንሳ 
ኣብ ብርካ ትበጽሕ ጋውን እተኸድነት 
ጓል ኣርባዕተ ዓመት ትኸውን። ንሱ 
ኸኣ ምናልባት ክልተ ዓመት ዝመልአ 
ክኸውን ይኽእል፡ ሓደ ዓይነት ናይ 
ላዕሊን ናይ ታሕቲን ናይሎን ክዳን 
እተኸድነ’ዩ። ክልተኦም ብሓደ 
ክጻወቱ ይርእዮም። ኣሕዋት ምዃኖም 
ኣይተጠራጠርኩን። እዛ ጓል እንሓንሳእ 
ሸበጥ ገይራ፡ እንሓንሳእ ከኣ ከም ሓዋ 
ጥራይ እግራ ትጸንሕ። በብመዓልቱ 
በበይኑ ዓይነት ጸወታ ክጻወቱ’ዮም 
ዝጸንሑኒ። ሓንሳእ ብሑጻ ሓጹሮም 
ፈጢሮም፡ ኣብ ውሽጢ ሓጹሮም 

ምስናይ 
ንባብ

ሱራፌል ተስፋብሩኽ

ዳየሪዳየ
ሪ ለካቲት 

ካብቲ ደገ ዘሎ ወጻኢ - ዓበይቲ 
ኢዶም ዘይሕውሱላ - ናቶም ዓለም፣ 
ናቶም ስድራ፡ ቤተሰብ፡ ዓዲ… 
ፈጢሮም ይጻወቱ። ኣብዛ ገዛውቲ 
ዓመት ምሉእ ብሓደ ኰለል እናበሉ 
ጸወታኦም እናቐየሩ ግዜኦም የመቅሩ 
ኣለው። እዛ ጓል ኣርባዕተ ዓመት 
ቈልዓ፡ ከይተፈለጣ ሓዋ ንዓለም 
ዅራኣ ከይረኣየ እናስሓቐ ክዓብየላ 
ዘይተፈለጣ ሓላፍነት ተሰኪማ ኣላ። 
ኣብታ ብሑጻ ከሊሎም ዝሃነጹዋ 
ናቶም ዓለም፤ ሓንሳእ ኣደ ኰይና 
ከም ወዳ ትከናኸኖ፣ ከም ብዓልቤታ 
ተቐቢላ ተዐንግሎ፣ ሓንሳእ ከም ጋሻ 
ተቐቢላ ተአንግዶ፣ እንሓንሳእ ከም 
መሓዛኣ ናይ መዛኑ “ተባህለ” እናበለት 
ተዕልሎ፣ ሳሕቲ ከኣ መምህር ኰይና 
በትሪ ሒዛ እናወዛወዘት ዘይኰነት፡ 
ርእሱ እናሓኸኸት፡ ኳሌታኡ 
እናኣዐረየት፡ መንከሱ እናደረዘት… 
ትምህሮ…። ንሱ ኸኣ ኵሉ ይዀነላ። 
“ሰብ ካብ በለካ ለኻዓካ ወጺኡ ገለ 
ነገር ክፈጥር ኣለዎ፡” ዝብል ቃል ካብ 
ድራማ ወግዒ ልቢ ከም ዝዘከረት፡ 
ሓዋ ሓዚላ ዝፍጠር ሓድሽ ጸወታን 
ድኰናን ክትደሊ ገዛውቲ ትዀላ። 
ኣይትስእንን ድማ። 

ሎሚ ኣብ ፊትና ዘላ ሆቴል ኣውገት 
መንበር ኣብ ብራንዳ ኣውጺአ 
ከንብብ’የ ውዒለ። እዞም ቈልዑ 
ጸዊዐ ስሞም ዘይሓተትኩዎም ሕጂ 
ይስመዓኒ ኣሎ። ከምቲ ልሙድ ጽባሕ 
ምስ ወገሐት ክረኽቦም እንድየ፣ ስቕ 
ኢለ ደኣ ተሃዊኸ እምበር። ግን ከኣ 
ካብታ ዝሓጸሩዋ ዓለሞም ከውጽኦም 
ሕልናይ ክስዕሮ ኣይክእልን። ምንባብ 
ክርብርብ እንከለኹ መጽሓፈይ ዓጽየ፡ 
ካብ መንበረይ ተንሲአ ዓይነይ ግፍሕ 
ዝበለ ትርኢት ክርእዪ ዘወር እብል’የ። 
ካብ መንበረይ ከይተሳእኩ ግን ኣብ 
ፈለማ ቈላሕታይ ነዞም ቈልዑ’የ 
ርእየ። ደሚቕ ብሉብላክ ዝሕብሩ 
ቀጢን ጨርቂ ኣብ ጫፉ ድባራ 
ብምእሳር ካራባታ ሰሪሓ ኣብ ክሳዳ 
ኣእትያ ክትስዕስዕ እንከላ፡ ሓዋ በተን 
ንቡር ዓቐን ዘሎወን ዘይመስላኻ 
ምልምላት ጕምቦ ኣእዳው እናዘለለ 
የጣቕዓላ። ሓዋ ባህ ኢሉዎ ምስ 
ረኣየት መሊሳ ብፍሽኽታ ትዅላዕ። 
ቅንኢ ዘይተርፍ ባህሪ ህጻናት እዩ። 
“ጊደይ! ጊደይ! ሕጂ ንዓይ!” 
ይብላ ነይሩ ይኸውን፡ ብጫፍ እታ 
ካራባታ ወጢጡ ምንቅስቓስ ከለኣ። 
ሓዋ ባህ ከተብል ትጽዕር ሓብቲ 
ኸኣ ኣውጺኣ ሃበቶ። ባዕሉ ብግቡእ 
ኣብ ክሳዱ ከእቱዋ ስለ ዘይከኣለ 
ሓይሊ ውስኽ ኣቢላ ለበሰትሉ። ከም 
ሓብቱ፡ ዘይስማዕ ደርፊ ባዕሉ ወሲኹ 
ክስዕስዕ ጀሚሩ። ንሳ ኸኣ ከም ሓዋ 
እናጣቕዐት ዘለለት። ጸኒሓ ሑጻ 
ሓፊሳ ከም ዕምበባ ክትነጽግ ጀሚራ። 
ግደፊ ክብላ ኣፈይ ገዲፈ ኢደይ 
ኣልዒለ። ኣይረኣየትኒን፣ እንቋዕ’ኳ። 
ከም ንኣሽቱ ፈታዊት ጸወታን ጓይላን 
ምዃን ሓሊፋስ፡ ከም ኣደታትና ጻዕዳ 
ዕምባባ እናነጸገት ጻዕዳ ክጸንሖ፡ እዛ 
ሕጂ ትጅምር ዘላ ህይወቱ ኣብታ 
ቅድሚኡ እተነጽፈ ጻዕዳ ምንጻፍ ከም 
ባህታኡ ክጽሕፋ ክትምነየሉ ጀሚራ። 
ኵሉ ትዀኖ’ባ እዚኣስ። ነገር ካራባት 
ቀልጢፋ’ያ ኣሰልክያቶም። ኣብ 
ጸወታኦም ዓቢ ዋጋ ኣይረኸቡላን። 
ኣብ መርዓ ንሓንቲ መዓልቲ’ያ! ኣብ 
መመረቕታ’ውን ንሓንቲ መዓልቲ’ያ! 
እዚ’ኳ ዘይመንውዋ። እዛ ካራባታ 
ኣብ ክሳዱ እንከላ በቲ ሓደ ጫፋ 
ሒዛ ኣብ ኣፍ ኣድጊ ዝኣተወት 
ልጓም ቀየረታ። ከም ልምዲ እዚ 
ከባቢ “ክር… ክር …!” ክትብሎ 
ጀምረት። ንሱ ኸኣ ኣሻቡ ኣንቢቡዋ 
ዘገም እናበለ ከም ኣድጊ ርእሱ 
ላዕሊን ታሕቲን እናወዛወዘ ተበገሰ። 
ኣድጊን መራሒኡን ምዃን’ውን 
ኣሰልኪዎም። ነታ ገመድ ብኽልተ 

እግራ ብምሕላፍ ኣውቶቡስ ቀየሩዋ። 
“ባጉም… ባጉም…” ክብሉ ጀመሩ። 
ሻቡ ቅድሚ ገለ ዓመታት ኣብ ጋዜጣ 
ሓዳስ ኤርትራ ዓምዲ ሕብራዊ ብርዒ፡ 
“ዝርርብ ብመገዲ ኢንተርነት” ኣብ 
ትሕቲ ዝብል ዓንቀጽ እተጻሕፈት 
ጽሕፍቲ ኣዘከሩኒ። 

*** 

ድሕሪ ጥዑም ድቃስ’ዩ ናብ 
ኢንተርነት ካፈ ኣትዩ። ኣይባዕገገን - 
እቲ ኣብ ደንደስ ምብርባሩ ዝተራኣዮ 
ትርኢት ሓይሉ ኣረኪቡ’ዩ ዓይኑ ከም 
ዘንቍሕ ገይሩዎ። ብዙሓት ቈልዑ 
ኣብ ውሽጢ ዝተለቀበ ገመድ ኣትዮም፡ 
ሓደ ኣብ ቅድሚት ከቢብ ነገር ሒዙ 
እናመርሖም፣ “ባጉም! ባጉም! - 
ፍቕሪዶ ‘ለኩም ክንማላኣኩም” 
እናበሉ ካብ ሞንጐ ዝተላገቡ ጎቦታት 
ብሓውሲ ስያፍ ቅልቅል በሉ። ኣብቲ 
ጐልጐል ዛሕ ኢሎም ሰንፈለል ዝበሉ 
ሰባት ተራኣዩዎ። እቲ ውሁድ ድምጺ 
ናይ’ቶም ቈልዑ ንኣቓልቦኦም ወሰዶ 
- “ባጉም! ባጉም! - ፍቕሪዶ ‘ለኩም 
ክንማላኣኩም”። 

ካብቲ ጎቦ ክወርዱ እንከለው፡ 
ወፊረን ውዒለን ንገዝአን ዝምለሳ 
መጓሰ ኣባጊዕ ይመስሉ። እቶም 
ቅድሚት ዝነበሩ ፍጥነቶም ከይቀነሱ 
ብማእከል እቲ ህዝቢ ሰንጢቖም 
ሓለፉ። እቶም ሰባት ርእሶም ኣብ 
ነዊሕ ክሳድ ዝተቐመጠ ኰይኑ’ዩ 
ተራእዩዎ። ኣዒንቶምን እዝኖምን ድማ 
ኣዝዩ ደቂቕን ንእሽቶን’ዩ። እቶም 
ቈልዑ “ባጉም! ባጉም! - ፍቕሪዶ 
‘ለኩም ክንማላኣኩም” - ምባል 
ኣየቋረጹን። ገሊኦም ካብ’ቶም ሰባት 
ከም ዝበርገጋ ኣሓ እግረይ ኣውጽእኒ 
ኢሎም ክሃድሙ ጀሚሮም። ገሊኦም 
ከኣ እቲ ነዊሕ ክሳዶም ወዲቑ ርእሶም 
ተዓጺፉ ኣብ ከባቢ ብርኮም በጺሑ። 

መስርዕ ናይ’ቶም ቈልዑ 
መጨረሽታኡ ኣይተራእየን። እቶም 
ቀዳሞት ነቲ ጐልጐል ወዲኦም ናብ 
ካልእ ጎቦ ደየቡ። ሃንደበት ኣብ 
ጫፍ’ቲ ጎቦ እክብ በሉ። ነቲ ኣብ 
ሰማይ ተሰሊሙ ዝነበረ ሸውዓተ 
ዝሕብሩ ቀስተ-ደበና ካብ ሰማይ 
ክስሕቡዎ ጀመሩ። ቀንጢጦም 
ምስ ወድኡ ነቲ ገመዶም ብእኡ 
ተኪኦም፣ “ባጕም! ባጉም! - ፍቕሪዶ 
‘ለኩም ክንማላኣኩም” እናበሉ ናብቲ 
ዝመጽኡዎ ኣንፈት ኣቕንዑ። እቲ 
ቀስተ-ደበና በቲ ድሕሪት ሸነኹ ቦታ 
ነይሩዎ። ዲጂ ንፈለማ ግዜ ንነብሱ 
ኣብቶም ዝተኣከቡ ሰባት ተራኣየቶ። 
ምስኦም ክሕወስ እንተበለ እግሩ 
ምስጓም ኣብዩዎ እናተቓለሰ እንከሎ 
ገለ ፍሉይ ድምጺ ገበረ’ሞ፡ ብርርር 
ኢሉ ተንስአ። እንደገና ድቃስ ክቕጽል 
ኣይጸልአን። ሰዓት እንተረኣየ ቈጸራኡ 
ምስ ሻህራዛድ ኣኺሉ’ዩ - ብድድ 
በለ። ኣብ ልቡ ፍሉይ ሓጐስ ነበሮ፣ 
ኣእምሮኡ ግን “እንታይ ሕልሙ 
ድኣ’ዩ?” ብምባል ኣብ ሕቶ ነበረ። 
....

***

የቕሬታ ኣቋሪጸልኪ። ክንደይ ኢለኸ 
ክጽሕፈልኪ። ንኽጽሕፍ ዘነቓቕሓኒ 
ሓድሽ ነገር ክረክብ ክደሊ’የ ቀንየ። 
ምኽንያቱ ናይ ባረንቱ ዝዝከር ዕላል 
ኣብ ዳየሪየይ ክጸንሕ ብሂገ። እዞም 
ክልተ ቈልዑ ኣእሙሮይ ገዚኦሞ። 
ትማሊ ካብ ስራሕ እናተመለስኩ 
ካልእ ሳልሳይ ቈልዓ ወሲኾም፡ 
ታዕሊም ክለማመዱ’ዮም ጸኒሖሙኒ። 
‘ሰጥበል!’ - ሰጥ ይብሉ፣ ‘ድሓን 
ወዓል!’ - ፍጡን ምረሻ ይጅምሩ። 
“ድሓን ወዓል!” ዝብሉ ብየማን ሰላም 
ዕረፍ ክበሃል ስለ ዝሰምዑ’ዩ። ኣነ ኸኣ 
ከምኦም … ድሓን ወዓሊ!

21 ለካቲት 2013 

4፡17 ድ.ቐ.

ባረንቱ

ብዘይካ ሰኑይ መዓልታዊ እትሕተም ጋዜጣ

ዋና ኣሰናዳኢ  
ኣስፍሃ ተኽለማርያም

ቦርድ ምስንዳእ  
ዮሴፍ ሃይለማርያም

ምሉእብርሃን ሃብተገብርኤል
ኤርምያስ ገብረልዑል

ሺሃብ ኣርኣያ
ተስፋኣለም የማነ

ምዝርጋሕ ጋዜጣ 
ቍ.ስ. 200454-07121322

ምልክታ 

ሰማያዊት ሓይለኣብ
ቤተልሄም ታደሰ

ለይ-ኣውት
ሳምራዊት መለስ
ትንሱእ ፍስሃየ

ሳምራዊት ሃብተ

ብዝን 
ብትንካ

ሳልማን ስራጅ

ግዳያት ቫይረስ ኮረና ጭንቀቶም 
ንምፍዃስ ሓቢሮም ይስዕስዑ!

ግዜብዛዕባ ግዜ ዝተባህሉ ምስላታት 
ኣዝዮም ብዙሓት ኢዮም። 
ንኣብነት “ግዜ ከለካ ግዜ ኣይትጸበ፡ 
ግዜ ከም ሴፍ’ዩ እንተዘይቆረጽካዮ 
ይቖርጸካ።” ዝብሉ ምስላታት 
ግዜ ክሳዕ ክንደይ ክቡር ምዃኑ 
ኢዮም ዝገልጹ። ገለ ሰባት’ውን 
ቅልጣፈኡ ንምግላጽ “ግዜ 
ይበርር’ዩ” ይብሉ። ግዜ ግን ዝረአ 
ወይ ዝድህሰስ ነገር ኣይኮነን። 
ነገራት ክቕየሩ ምስ እትርኢ 
ጥራሕ ኢኻ ግዜ ይሓልፍ ከምዘሎ 
እትፈልጥ። ቅድም ከመይ ኔርካ፡ 
ሕጂ ከመይ ኣለኻ፡ ንመጻኢኸ? 
ግዜ’ዩ ዝሕብረካ።
 ቀዳሞት ሰባት ብምንቅስቓስ 

ጸሓይ ኢዮም ግዜ ዝቖጽሩ 
ነይሮም። ምብራቕን ምዕራብን 
ጸሓይ እናተኸታተሉ ድማ መዓስ 

ከምዝበርህን መዓስ 
ከምዝጽልምትን 
ይፈልጡ ከምዝነበሩ 
ይንገር። ብተወሳኺ 
ኣብ ዓመት ዝረኣዩ 
ዝተፈላለዩ ወቕትታት 
ግዜ ንምቑጻር 
ይ ጥ ቀ ሙ ሎ ም 
ነይሮም። በዚ ከኣ 
መዓስ ክዘርኡ 
ከ ም ዘ ለ ዎ ም ን 
ምህርቲ መዓስ 
ክእክቡ ከምዘለዎምን 
ይፈልጡ።
ኣብ ማእከላይ ምብራቕ 

ባቢሎናውያን ንመዓልቲ ኣብ 
24 ሰዓት ዝመቐሉ ናይ ፈለማ 

ኣመሪካ፡ ብእኩብ ክግበር ተሓሲቡ 
ዝነበረ መርዓ ይስረዝ

ኣብ ኣመሪካ ብእኩብ ክግበር ተሓሲቡ 
ዝነበረ ናይ ልዕሊ 7 ሽሕ መጻምዲ 
መርዓ፡ ነቲ መደብ ሒዙዎ ዝነበረ ኩባንያ 
ብምፍራሱ ተሰሪዙ። እቲ ኣብ 20 
ግዝኣታት ኣመሪካ ልዕሊ 40 ኣዳራሻት 
መርዓ ከምዝውንን ዝንገረሉ “ኑዋህ” 
ዝተባህለ ኩባንያ፡ ነቲ መደብ ዝሰረዞ 
ሃንደበት ብምፍራሱ ምዃኑ ኣፍሊጡ። 
ብሰንኩ ድማ ነታ ክብርቲ ዕለት ክጽበዩ 
ዝጸንሑ ፍቑራትን ወለድን ኣብ ጸገም 
ወዲቖም ኣለዉ።
ንጉዳይ ኩባንያ “ኑዋህ” ክከታተል 

ዝጸንሐ ቤት ፍርዲ ኣብ ኢንተርነት 
ኣብ ዝዘርገሖ ሓበሬታ፡ እቲ ኩባንያ 
ከምዝፈረሰን ክቕጽል ከምዘይክእልን 
ብምርግጋጽ ስርሑ ደው ከብል 

መን እንታይ ኢሉ?            
 ነዊሕ ግዜ ወሲድካ ኣስተንፍስ። ኣብ መንጎኡ ዝፍጸሙ ነገራት ድማ 

ንረብሓኻ ደኣምበር ኣንጻርካ ኣይኮኑን። (ኣሽቶን ኩቸር)
 ኣብዚ እዋን ኣብ ትሕቲ ገረብ ኮፍ ዝበለ ሰብ ንርኢ ኣንድሕር ሃሊና፡ እቲ 

ገረብ ቅድሚ ገለ ዓመታት ብኻልእ ሰብ ዝተተኽለ ምዃኑ’ዩ። (ዋረን ባፈት) 
 ለባማት ዝዛረቡ፡ ዝብሉዎ ነገር ስለዘለዎም’ዩ፡ ዓያሹ ግን ክዛረቡ ስለዘለዎም’ዮም 

ዝዛረቡ። (ፕላቶ)
 ምጥርጣርን ርእሰ ተኣማንነትን ኣብ ክልተ ጫፍ ዝርከቡ ናይ ሂወት 

መዐቀኒታት ኢዮም። ኣብ ሂወት ሚዛናውነት ክንሕሉ ድማ ክልቲኦም የድሊዩና። 
(ባርብራ ስትረይሳንድ)   
 ንዘረባኻ ካብ ምስማዕ እትመሃሮ ነገር የለን። (ጆርጅ ክሎኒ)
 ካብቲ ዓሻ ካብ ውርዙይ መልሲ ዝመሃሮ፡ ለባም ካብ ጠገለ ዘይብሉ ሕቶ 

ዝመሃሮ ይበዝሕ። (ብሩስሊ) 
 ጭሕምኻ ስሩዕ እንተዘይኮኑ፡ ኣከዳድናኻ ክጽብቕ ኣለዎ። (ኣሽቶን ኩቸር)
 ብዛዕባ ነብሰይ ከም ምልኩዕ (ጽቡቕ ትርኢት ዘለዎ ሰብ) ኮይነ ፈጺመ ሓሲበ 

ኣይፈልጥን። ኣብ ዓለም ኩሉ ግዜ ጓና ኮይነ’ዩ ዝስማዓኒ። (ኤልተን ጆን) 
 ጽሕፍቶና ከዋኽብቲ ዘይኮኑ፡ ባዕልና ክነልዕሎም ይግባእ። (ዊልያም 

ሼክስፒር)
 ኣብ ሂወት ክንጻወሮ ዘይንኽእል ነገር’ኳ እንተ ኣጋጠመና፡ ንዕኡ ክንሰግረሉ 

እንኽእል ኣማራጺታት ግን ብዙሕ ኢዩ። (ሰሊን ዲዮን) 

ብሰንክ’ቲ ኣብ ቻይና 
እናስፋሕፈሐ ዝኸይድ ዘሎ ቀታሊ 
ቫይረስ ኮሮና፡ ስም ናይዚ ቫይረስ 
ክሰምዕ ከሎ ሰጋእ ዘይብል ሰብ 
ዳርጋ የለን። ብኣንጻሩ ኣብ ዝሓለፈ 
ሰሙን ብዙሓት ካብቶም በዚ 
ቫይረስ ዝተጠቕዑ ግዳያት ኣብ 
ሆስፒታል ምስ ሓካይም እናሳዕስዑ 
ዘርኢ ቪድዮ፡ ኣቓልቦ ብዙሓት 
ሰባት’ዩ ስሒቡ። እቶም ሳዕሳዕቲ፡ 
ኣብታ ቫይረስ ኮረና ከም እተበገሰላ 
ዝንገረላ ከተማ ዉሃን ኣብ ዝርከብ 
ሆስፒታል ተዓቚቦም ዘለዉ ግዳያት 
ምዃኖም ሮይተርስ ሓቢሩ።
ምምሕዳር ናይቲ ሆስፒታል፡ ነቲ 

ናይ ሳዕስዒት መደብ መጕልሒ 
ድምጺ ገይሩ ከዳምቖ’ዩ ተራእዩ። 
ግዳያት ቫይረስ ኮሮና ኣብዚ ናይ 
ሳዕስዒት መደብ ምስታፎም ብሓደ 
ወገን ሞራሎም ክብ ንኽብል 
ክሕግዝ ከሎ፡ በቲ ካልእ ድማ ኣካላዊ 
ብቕዓት ሕሙማት ኣብ ምሕላው 

ኣበርክቶ ከምዝህልዎ ሰብ ሞያ 
ይገልጹ። ብእኩብ ዝግበር ሳዕስዒት 
ኣብ ሕብረተሰብ ቻይና ልሙድ 
ኮይኑ፡ ኣብ ህዝባውያን ቦታታት’ዩ 
ዝካየድ። ኣብዚ ብቫይረስ ኮረና 
ዝመሓላለፍ ሕማም እናስፋሕፈሐ 
ዝኸደሉ ዘሎ እዋን ግን እዚ ከምዚ 
ዝኣመሰለ ምትእኽኻብ ኣሰካፊ’ዩ 
ኮይኑ ዘሎ።
 እቶም ኣብ ናይ ሓባር መደብ 

ሳዕስዒት ዝተሳተፉ ቻይናውያን 
ምልክት ናይቲ ሕማም 
ዝተራእዮም’ኳ እንተኾኑ፡ ኩነታት 
ጥዕናኦም ግን ኣብ ደሓን ደረጃ 
ከምዝርከብ ኣብ ብሪጣንያ እትሕተም 
ጋዜጣ ደይሊ መይል ሓቢራ። ኣብ 
ቻይና ዛጊት ልዕሊ 1,300 ሰባት 
ብቫይረስ ኮረና ሞይቶም ኣለዉ። 
ዓለማዊ ውድብ ጥዕና ብወገኑ ነቲ 
ሕማም ንምቍጽጻር ተወሳኺ ግዜ 
ከምዘሓትት’ዩ ዝገልጽ። 

ሮልድ ኣመንድሰን ጅግና ዳህሳሳይ 
ምዃኑ’ዩ ዝፍለጥ። ንሱ ንፈለማ 
እዋን ደቡባዊ ዋልታ ዝበጽሐ ሰብ 
ኮይኑ፡ ምስኡ ኣብ ዳህሳስ ንዝነበረ 
ብጻዩ ንምድሓን ተባዕን ሓደገኛን 
ስጉምቲ ወሲዱ ብምማቱ ከኣ 
ተዘካሪ ይገብሮ። 
ኣመንድሰን ብ1872 ኢዩ 

ተወሊዱ። ኣብ ኮሌጅ - መድሃኒት 
(መዲስን) ድሕሪ ምጽናዕ፡ ኣባል ኔቪ 
ኖርወይ ብምዃን ንባሕሪ ተጓዒዙ። 
ኣመንድሰን ብ1903 እዩ ንፈለማ 
እዋን ዳህሳስ ክገብር ጀሚሩ። 
ንሰለስተ ዓመት ዝኣክል ድማ ካብ 
ካናዳ ንሰሜን ኣብ ዝርከብ ሰሜናዊ 
ምዕራብ ከምኡ’ውን ካብ ምብራቕ 
ናብ ምዕራብ ኣብ ዝዝርጋሕ 
መስመራት ባሕሪ ተጓዒዙ። በዚ 
ከኣ ሮልድ ኣመንድሰን ነቲ ከባቢ 
ካብ ዝዳህሰሱ ናይ ፈለማ ሰባት ሓደ 
ምዃኑ ይግለጽ።
ንሱ ካብ ካልኦት ፍሉይ 

ዝገብሮ፡ ኣብ እዋን ዳህሳስ እግረ 
መንገዱ ብዛዕባ ኩነታት ኣየር’ውን 
ዘጽንዕ ምዃኑ’ዩ። ኣመንድሰን 
ብተወሳኺ ብዛዕባ’ቶም ኣብ ሰሜን 
ካናዳ  ዝርከቡ ኣህዛብ (ኢኑዊት) 

መጽናዕቲ ከምዘካየደ ይሕበር። 
ብዛዕባ ዝሑል ከባቢታት ዝነበሮ 
ፍልጠትን ተሞክሮን ከኣ ኣብ ሞያ 
ዳህሳስ ብኣድማዕነት ንኽሰርሕ’ዩ 
ሓጊዙዎ። ኣብቲ ግዜ’ቲ ድማ’ዩ 
ኣመንድሰን ደቡባዊ ዋልታ ክበጽሕ 
ብምትስፋው ናብ ኣንታርክቲካ 
ዝተጓዕዘ። 
ኣመንድሰን ኣብ ምብራቓዊ ጫፍ 

ኣንታርክቲካ ልዕሊ ሓደ ዓመት’ዩ 
ጸኒሑ። ንሱ ንስራሕ ዝሕግዞ ስነ-
ፍልጠታዊ መዐቀኒ ሒዙ ኣብ 

ርእሲ ምኻዱ፡ ብጥንቃቐ ዝተዳለወ 
ውጥን’ውን ነይሩዎ። ኣብቲ 
ብበረድ ዝተሸፈነ ከባቢ፡ ዝንሸራተት 
ዓረብያ ዝስሕቡ ኣኽላባት 
ኤስኪሞ ድማ ተማሊኡ ነበረ። 
በዘን ዓረብያታት ተሓጊዞም’ዮም 
እምበኣር ኣመንድሰንን ብጾቱን 
ብ14 ታሕሳስ 1911 ደቡባዊ 
ዋልታ ዝበጽሑ ናይ ፈለማ ሰባት 
ዝኾኑ። ኣመንድሰን ምስ ብጾቱ 
ኣብቲ ዝበጽሑዎ ጫፍ ደቡባዊ 

ካብ ጸለውቲ ሰባት 

ሰባት ምዃኖም’ዩ ዝሕበር። ኣብ 
ከባቢ 2000 ቅ.ል.ክ ድማ ሰዓት 
ጸሓይ (ሰዓት ጽላሎት) ምሂዞም። 
ሰዓት ሑጻ (ኣዋር ግላስ) እውን 
ግዜ ንምፍላጥ እተገልግል ዝነበረት 
ናይቲ እዋን ካልእ ምህዞ ኢያ።
እታ ናይ ፈለማ ዘመናዊት ሰዓት 

ቅድሚ ሓደ ሽሕ ዓመት ኣብ 
ቻይና’ያ ተማሂዛ። ኤውሮጳውያን 
ድማ ቅድሚ 800 ዓመት ሰዓት 
ምሂዞም። ምስ ግዜ ከኣ ዓቐንን 
ብቕዓትን ኣቆጻጽራ ሰዓት 
እናተመሓየሸ መጺኡ። ሰዓት፡ 
ደቒቕን ካልኢትን ኣብ መላእ 
ዓለም ሓደ ዓይነት ዓቐን’ዩ ዘለዎ። 
እንተኾነ ዓለም ኣብ 24 ዞናት ግዜ 
ዝተመቕለት ኮይና፡ ኣብ መንጎ 
ነፍስ ወከፍ ዞን ከኣ ናይ ሓደ 
ሰዓት ፍልልይ ኣሎ። ግዜ እምበኣር 
ንወድ ሰብ ብማዕረ ዝተዓደለ ጸጋ 
ኮይኑ፡ እቶም ብሉጻት ነዚ ጸጋ 
ብኣገባብ ዝጥቀሙ ኢዮም። 

ኣዚዙ’ሎ። እቶም መደብ መርዓኦም 
ዝተሰረዘ መንእሰያት ነቲ ኩባንያ ገንዘብ 
ብምኽፋል ቦታ ኣብ ርእሲ ምሓዞም 
ቃል ኪዳን ዝኣስሩሉ ዕለት’ውን ወሲኖም 
ምንባሮም ተፈሊጡ። 
ነዚ ዝተዓዘባ ካልኦት ኩባንያታት፡ 

ነቶም መርዓኦም ዝተሰረዞም መጻምዲ 
ንምኽሳብ ኣብ ምጉያይ ይርከባ። ሓንቲ 
ካብዚአን ኣብ ኮሎራዶ እትርከብ ኩባንያ 
“ሻዶ” እቶም መርዓኦም ዝተሰረዞም ሰባት 
በቲ ሒዞሞ ዝነበሩ መደብ ውራዮም 
ንኸሳልጡ ዘድሊ ምድላዋት ገይራ ከምዘላ 
ኣፍሊጣ። እንተኾነ እቶም መጻምዲ 
ንነዊሕ ብገንዘብን ሓሳብን ዝተዳለዉሉ 
ናይ መርዓ መደብ ምስራዙ ክሓድገሎም 
ዝኽእል በሰላ ቀሊል ኣይክኽውንን ኢዩ።

ናብ 4ይ ገጽ ይቕጽል

ሮልድ ኣመንድሰን (1872 - 1928)

‘ኣእምሮ’ ቀንዲ ክፋል ሓፈሻዊ ጥዕናኣብ ዕድመ ወዲ-ሰብ፡ ኣብ ህይወት 
ዘጋጥሙ ዝተፈላለዩ ነገራት ጽሕፍቶ 
ገጻት ህይወት እዮም። እዚኦም ድማ 
ብክልተ ዝተፈራረቑ ተጻረርቲ ነገራት 
እዮም ክግለጹ ዝኽእሉ። ከም ኣብነት 
ዓወትን ስዕረትን፡ ሓይልን ድኻምን፡ 
ክብን ለጠቕን፣ ርኽበትን ስእነትን...
ወዘተ። እዚኣቶም፡ ገለ ካብ’ቲ 
ባህርያዊ ሕጊ እዮም። 
ወዲ-ሰብ ካብ እንስሳ ዝፈልዮ - 

ከስተውዕልን ክሓስብን ክርዳእን 
ብምኽኣል ጥራይ ዘይኮነ፣ ንነገራት 
ተረዲኡ ናብ ነገራዊ ሓይሊ ክቕይር 
ዝኽእል ብርታዐ ምውናኑ እውን 
እዩ። ስለ’ዚ ነቲ ልሙጽ ህይወት 
ብደስታ ክቕበሎ እንከሎ፣ ነቲ 
ኩርኳሕ ህይወት ድማ ምጽዋር 
ስኢኑ ኢዱ ክህብ ክምብርከኽ፣ ካብ 
ተፈጥሮኣዊ ባህሪ ወጻኢ ብኣሉታዊ 
ጽልዋ ክጥቃዕ ግኑን ተርእዮ ኮይኑ 
ኣሎ። እዚ ኮይኑ እቲ ሓቂ፡ ሓደ 
ሽነኽ ካብ ብድሆታት ህይወት ኮይኑ 
ዘሎ ድማ ሕማም ኣእምሮ እዩ።
ሕማም ኣእምሮ፡ ሓደ ካብ ብዙሓት 

ዓይነታት ሕማማት ኮይኑ፡ ካብ ነዊሕ 
ዓመታት ኣትሒዙ ኣብ ጥዕና ሰባት 
ጉድኣት ከውርድ ጸኒሑ ኣሎ። እዚ 
ቀንዲ ክፋል ናይ ሓፈሻዊ ጥዕና፣ ሰብ 
ብምስቓይ ስንክልና ብምስዓብ ክሳብ 
ሞት የብጽሕ። ሎሚ ኣብ ዓለም 
ከባቢ 400 ሚልዮን ዝኾኑ ሰባት በዚ 
ሕማም’ዚ ይሳቐዩ ኣለዉ።
ሓደ ሰብ ሓሳባቱን ስምዒታቱን 

ሰሪዑ፡ ምስ ሰቡን ከባቢኡን ዝምድና 
ብምግባር ነገራት ንምርዳእ ዝሕግዞ 
- ሓንጎል እዩ። እዚ ክፋል ኣካል’ዚ 
ናይ ገዛእ ርእሱን ናይ ካልኦትን 
ተሞክሮታት ብምዝካር፡ ምስ ኩነታት 
ዝኸይድ ቅቡል ግብረ-መልሲ 
ክህብ ይሕግዝ። ንዘጋጥሙ ጸገማት 
መፍትሒ ኣብ ምንዳይ፣ ሓደስቲ 
ነገራት ኣብ ምምንጫውን ምድህሳስን 
ከምኡ’ውን ስምዒታት ብምቁጽጻር 
ዘድሊ ውሳነታት ክወስድ ዘኽእል 
ልዑል ዓቕሚ ዘለዎ እዩ። ሓንጎል 
ነዚ ዝተጠቕሰ ብከፊል ወይ እውን 
ብምሉኡ ናይ ምግባር ዓቕሚ ምስ 
ዝጎድል፡ ምዝንባዕ ናይ ኣእምሮ 
ጥዕና ምህላዉ ክንርዳእ ንኽእል። 
ስለ’ዚ እዚ ሕማም’ዚ ንዝበዝሕ ክፋል 
ሕብረተ-ሰብ ዝትንክፍ ስለዝኾነ፡ 
ኣብዚ ኣርእስቲ’ዚ ኣፍልጦና ክዓቢ 
ኣገዳሲ ይገብሮ።
ጠንቅን መበገስን ሕማም ኣእምሮ 

እቲ ዝውቱር መግለጺ፡ ስነ-ኣእምሮዊ 
ጸቕጢ ከምጽኡ ዝኽእሉ ነገራት ምስ 
ዘጓንፉ ዝኽሰት ለውጢ እዩ። እዚ ከኣ 
ኣብ መዓልታዊ ህይወት ኣብ ስራሕ 
ኮነ ካልእ ጉዳያት ንዘጋጥሙ ጸገማት 
- ናይ ምጽዋር ዓቕሚ ምስ ዝቕንስ፡ 
ናይ ስነ-እእምሮ ጸቕጢ ከስዕብ 
ይኽእል። ከም ኣብነት ኣብ ፈተና 
ፍርሂ፡ ዘይተደልየ ጥንሲ፡ ፍትሕ ኣብ 
ሓዳር፡ ዘየቃዱ ጠባያት. . . ወዘተ 
ከም ጠንቂ ክጥቀሱ ዝኽእሉ እዮም። 
ከም ሳዕቤን ናይ ርእሲ ዓሶ፡ ማህረምቲ 
ርእሲ፡ ኣንቅጺ፡ ቲፎ፡ ረኽሲ፣ ጥረ ስጋ 
/ቲሞር/ ኣብ ሓንጎል፡ ካብ መጠን 
ንላዕሊ ኣልኮላዊ መስተ፡ ዕጸዋት፡ 
ሓሽሽ ከምኡ እውን ኣብ ግዜ ወሊድ 
ማህሰይቲ፡ ባህርያዊ ሓደጋ፡ ውግእን 

ወረ ውግእን፡ ማሕበረ-ቁጠባዊ 
ጸገማትን ካልኦትን፡ ብዘስዕብዎ 
ጉድኣት ከም ጠንቂ ሕማም ኣእምሮ 
ክግለጹ ይኽእሉ።
ምሉእ ጥዕና ማለት ኣካላዊ ጥዕና 

ጥራይ ምህላው ኣይኮነን። ሓደ ጥዑይ 
ሰብ ጥዑይ ኣእምሮ እውን ክህልዎ 
ይግባእ። ልክዕ ከምቲ ካልእ ኣካላትና 
ኣእምሮና እውን ከምዝሓምም 
ተገንዚብና፡ ነቶም ጠንቅን ሳዕቤናትን 
ዝኾኑ ምልክታትን ስምዒታትን እቲ 
ሕማም ከነለልዮም ይግባእ።
ጸቕጢ፦
ሓደ ሰብ ሓዘን ወይ ሽግር ከጋጥሞ 

እንከሎ፡ ስምዒታቱ ምስ ዝትንከፍ 

እዚ ድማ ንልዕሊ ሓደ ወርሒ 
እንተደኣ ቀጺሉ፣ ማዕሪኡ እውን 
ንቡር ስርሓቱ ከካይድ ምስ ዘይክእል 
ዝንጸር ሕማም እዩ። ናይ’ዚ ሕማም 
ምልክታት ድማ፡ ምእባይ ድቃስ፡ 
ድኻም፡ ቀጨውጨው፡ ምዕጻው 
ሸውሃት፡ ናይ ምግንዛብ ጸገም፡ ናይ 
በደለኛ ስምዒት ምሕዳር፡ ክትመውት 
ምድላይ ዝኣመሰሉ እዮም።
 ጭንቀት፦
ናይ ፍርሕን ሸገርገርን ስምዒት 

እዩ። እዚ ንነዊሕ እዋን ምስ ዝጸንሕ፣ 

ኣብ ህይወት ጸገማት ምስ ዘጋጥም 
ዝኽሰት ሕማም እዩ። ምልክታቱ 
ድማ ስግኣት፡ ፍርሂ፡ ሸገርገር፡ 
ምዝያድ ትርግታ ልቢ፡ ሕጽረት 
ምስትንፋስ፡ ድርቀት ኣፍ፡ ብብዝሒ 
ርሃጽ፡ ሕማም ርእሲ፡ ኣብያ ድቃስን 
ዝኣመሰሉ እዮም።
 ብርቱዕ ምዝንባል፦
እዚ ሕማም’ዚ ብሰንኪ ዘይንቡር 

ኣተሓሳስባ ዝኽሰት ኮይኑ፡ ብናይ 
ጠባይን ባህርን ምልውዋጥ ይልለ። 
እቶም በዚ ዝተጠቕዑ ሰባት ተጓዳእቲ 
ወይ ድንዙዛት ክኾኑ ይኽእሉ። እዚ 
ንነዊሕ ግዜ ዝጸንሕን ንምፍዋሱ 
ክብድ ዝበለን እዩ።

  ኣልኮልን  ዕጸ-ፋርስን፦ 
ወልፈኛታት፡ ናይ ኣልኮል 

ከምኡውን ዕጸ-ፋርስ ጽግዕተኛታት 
ኮይኖም፡ ኣካላዊ፡ ኣእምሮኣዊ፡ 
ማሕበራዊ ጉድኣት ዝበጽሖም 
ሰባት እዮም። እዚኣቶም ኣወለፍቲ 
ነገራት ሕማቕን ኣዕናውን ከምዝኾነ 
ይፈልጡ እኳ እንተኾኑ፡ ከቋርጹ ግን  
ኣይክእሉን  እዮም።
 ኣእምሮኣዊ ዝሕታለ፦
እዚ ካብ መጀመርታ ህጻንነት 

ንምሉእ ዕድመ ዝጸንሕ እዩ። ምስ 

ካልኦት ህጻናት ክወዳደር እንከሎ፡ 
ምዕባለ ሓንጎል ናይ’ቲ ቆልዓ ዝደንጎየ 
እዩ። ንኣብነት ሓደ ሰብ ብኣካል 
ዓብዩ እንከሎ፡ ኣተሓሳስብኡ ምስ ናይ 
ንእሽቶ ቆልዓ ክመሳሰል ይኽእል።
 ምንፍርፋር፦
ሕማም ምውዳቕ እውን ይበሃል 

እዩ። ኣብ ገለ እዋን ድማ ሕማም 
ባርያ ክበሃል ሰሚዕና ኣለና። እዚ 
መብዛሕትኡ እዋን ካብ ግዜ 
ቁልዕነትካ እዩ ዝጅምር። ጠንቅታቱ 
ድማ፡ ኣብ ግዜ ሕርሲ ዘጋጥም 
ማህሰይቲ ርእሲ፡ ልዑል ረስኒ ኣካላት፡ 
ረኽሲ ሓንጎል እዮም። ምንፍርፋር 
ኣካላት ኣብ ዝጅምረሉ እዋን ሽንቲ 

ብዘይቁጽጽር ይፈስስ፡ መልሓስ 
ይንከስ፡ ሃለዋት/ኣእምሮ ይስሕት፡ ኣብ 
ዘለዎ ይወድቕ። ከም ሳዕቤኑ ድማ 
መስበርትን መድመይትን የኸትል። 
ኣብ ሓደገኛ ቦታ ምስ ዝጸንሕ ከኣ - 
ብኣኡ መጠን  እቲ ጉድኣት እንታይ 
ከም ዝመስል ንምግማቱ ኣየጸግምን።                                                                                                                                
ሕማም ኣእምሮ፡ ብግቡእ 

ሕክምናዊ ክንክንን ክትትልን ምስ 
ዝረክብ፡ ክሓውን ናብ ንቡር ክምለስን 
ከምዝኽእል ሳይካትሪስት (ናይ ስነ-
ኣእምሮ ሓካይም) ይሕብሩ። መድሃኒት 

ብመርፍእ፡ ከኒና፡ ሽሮቦ. . . ብምሃብ፡ 
እቲ ሕማም ክፍወስ ይከኣል። ሓደ 
ሕሙም መድሃኒት ምውሳዱ ጥራይ 
ኣኻሊ ኣይኮነን። እቲ ካልእ ዝዓበየን 
ኣገዳስን፡ ነቲ ሕሙም ኣብ ስራሕ 
ከምዝጽመድ ምግባር እዩ። ጠንቅን 
መንቀልን እቲ ሕማም ኣለሊኻ 
እውን ምኽርን ማዕዳን ብምምጣው 
ከም ዝፍወስ ይግበር። ናይ ምዝንጋዕ 
መደባት እውን ኣካል ናይ’ዚ ኣገባብ 
ፍወሳ እዩ። 
እምበኣርከስ፡ ብዙሓት ሕሙማት 

በዚ ዝተጠቕሰ ኣገባብ ፍወሳ ዘድሊ 
ክንክን ምስ ተገብረሎም ሓውዮም፡ 
ኣብ ስራሕ ዓለም ተዋፊሮም ህይወቶም 
ይመርሑ ከምዘለዉ ይፍለጥ። ገለ 
ድማ - ብዘይ መድሃኒት ክንቀሳቐሱ 
ዘይክእሉ ኮይኖም፡ መድሃኒቶም 
ብግቡእ ተኸታቲሎም እናወሰዱ ንቡር 
ናብርኦም ከምዘካይዱ ይግበር።

ተስፉ ሃይለ
ቤ/ጽ/ጠ/ሓ/ስታፍ - ባሊነኪ

ካብ 3ይ ገጽ ዝቐጸለ

ካብ ጸለውቲ ...

ዋልታ ባንዴራ ኖርወይ ብምትካል 
ከኣ ተመልሱ። ድሕሪ ሓሙሽተ 
ሰሙን ናይዚ ፍጻመ መቐናቕንቲ 
ኣመንድሰን ዝነበረ ብሪጣንያዊ 
ሮበርት ስኮት ናብቲ ቦታ በጺሑ 
ነይሩ። እንተኾነ ስኮትን ብጾቱን 
ካብ ጉዕዞኦም ክምለሱ ከለዉ ኣብ 
መንገዲ ከምዝሞቱ ይፍለጥ። 
ብድሕር’ዚ ኣመንድሰን ኣዝዩ 

ህቡብ’ዩ ኮይኑ። እዚ ህቡብነት ድማ 
ካልእ ናይ ዳህሳስ ጉዕዞ ንኽገብር 
ኣተባበዖ። ኣብ 1918 ኣመንድሰን 
ኣብ ሰሜናዊ ዋልታ ኣብ ዝርከብ 
ብበረድ ኣብ ዝተሸፈነ ከባቢ 
ፈላማይ ጉዕዞ ኣካየደ። እንተኾነ 
እቲ ዝገበሮ ጉዕዞ ዕዉት ኣይነበረን። 
በዚ ከይተሰናበደ ኣመንድሰን 
ከም እንደገና ኣብ 1922 
ዝገበሮ ፈተነ’ውን ብተመሳሳሊ 
ከይተዓወተ’ዩ ተሪፉ።
ኣብ 1926 ኣመንድሰን ነቲ 

ብእግሩ ክረግጾ ዘይከኣለ ሰሜናዊ 
ዋልታ፡ ብሞተር እትድፋእ 
ተንሳፋፊት ነፋሪት (ኤየር ሺፕ) 
ተጠቒሙ’ዩ ብልዕሊኡ ዘንብዩ። 
ንድፊ ናይታ ኤየር ሺፕ ድማ ደሓር 
ዓርኩ ዝኾነ ኢጣልያዊ መሃንድስ 
ኣምቤርቶ ኖቢለ ኢዩ ኣዳልዩዎ። 
እዚ ከኣ “ብልዕሊ ሰሜናዊ ዋልታ 
መን ዘንብዩ” ኣብ ዝብል ሕቶ ኣብ 
መንጎ ኣመንድሰንን ኣምቤርቶን 
ምስሕሓብ ፈጠረ። 
ኣብ 1928 ብኣምቤርቶ 

እትምራሕ ዝነበረት ካልአይቲ 
“ኤየር ሺፕ” ኣብቲ ከባቢ 
እናዘንበየት ከላ ሃንደበት 
ከምእተሰወረት’ዩ ዝንገር። 
ኣመንድሰን ድማ ብጾቱ ክደሊ 
ቆሪጹ ተላዕለ። ሽዑ ኣምቤርቶ 
ክድሕን ከሎ፡ ኣመንድሰንን ብጾቱን 
ግን እታ ግዳያት ንምድሓን 
ዝጐዓዙላ ዝነበሩ ኣየር ብምውዳቓ 
ብሓደጋ ሞቱ።



ሓዳስ   ኤርትራ 23 ለካቲት 2020 - ገጽ 5መበል 29 ዓመት  ቁ.150

 

=



ሓዳስ   ኤርትራ 23 ለካቲት 2020 - ገጽ 6መበል 29 ዓመት  ቁ.150

124256



ሓዳስ   ኤርትራ 23 ለካቲት 2020 - ገጽ 7መበል 29 ዓመት  ቁ.150

ተስፋልደት መብራህቱ

ዓበይትን ሰብ ዝናን ተጻወትቲ ኩዕሶ እግሪ 
ካብተን ንዓመታት ዝጻወቱለን ጋንታታት 
ጥራይ ኣይኮኑን ሚልዮናት ገንዘብ 
ዝግሕጡ። ካብ ምውዕዋዕን ምስ መወልቲ 
ትካላት ዝኣትዉዎ ውዕልን ኣታዊታቶም 
ሰማይ ክዓርግ ምርኣይ ዳርጋ ልሙድ’ዩ። 
መርበብ ሓበሬታ ጎል ኣብ ገለ ዓበይቲ 

ተጻወትቲ ኩዕሶ እግሪ መጽናዕቲ ብምግባር 
ወርሓዊ ደሞዞም፡ ዓመታዊ ኣታዊታቶም፡ 
ዝገብርዎ ምውዕውዓትን ምስ መን 
መወልቲ ይሰርሑን ከምኡ’ውን ናይ ልግሲ 
ንጥፈታቶም ከመይ ይመስል ኢላ ሓደ 
ጽሑፍ ኣብ ገጻታ ኣስፊራ ኣላ። 

ዛቪ ሀርናንደዝ
ወሓለ ኣከፋፍሊ ሃገራዊት ጋንታ ስጳኛን 

ባርሰሎናን ዝነበረ ዛቪ ሀርናንደዝ ኣብዚ እዋን 
ኣሰልጣኒ ቐጠራዊት ጋንታ ኣል ኣሳድ 
ኮይኑ’ዩ ዝሰርሕ ዘሎ። ኣብ ባርሰሎና ዘይበርስ 
ሓወልቲ ብምስራሕ ሓደ ካብ ናይ ኩሉ 
ግዜ ፍቱዋት ተጻወትቲ እታ ጋንታን ቀንዲ 
ኣተግባሪ ቅዲ “ቲክ ታክ” እታ ጋንታን እዩ 
ነይሩ። ዛቪ ብዘቐብሎም ብሉጻት ኩዓሳሱ 
ክሳብ ሕጂ ተዘካሪ ተጻዋታይ ዓለም ክኸውን 
በቒዑ’ሎ።
 እዚ ካብ ወዲ 11 ዓመት እንከሎ ኣብ 

ማእከል መሰልጠኒ ላማሲያ ዝዓበየ ኣከፋፋሊ፡ 
ኣብ እዋን ጋርዲዮላ ሓደራ ማእከል ሜዳ ምስ 
ኢኔስታ ተቐቢሉ ብዙሓት ወናጩ ናብ ኖ 
ካምፕ ዘዕረፈ እዩ። ዛቪ ኣብ 2015 እዩ ካብታ 
ብሉጽነቱ ዘመስከረላ ባርሳ ወጺኡ ናብ ቐጠር 
ብምኻድ ምስ ኣል ኣሳድ ክጻወት ክታሙ 
ዘንበረ። ድሕሪ ኣብ 2019 ጥሮታ ምውጽኡ 
ድማ ከም ሓላፍነት ምስልጣን’ታ ጋንታ 
ወሲዱ ተመክሮታት ምእላይ ተጻወትቲ ኣብ 
ምቕሳም ይርከብ። ዛቪ ኣብ መጻኢ ኣሰልጣኒ 
እታ ዝዓበየላ ባርሰሎና ክኸውን ሕልሚ ከም 
ዘለዎ ይግለጽ። 
መርበብ ሓበሬታ ጎል፡ ህሉው ሃብቲ ዛቪ 

ሀርናንደዝ ብገምጋም ኣስታት 35 ሚልዮን 
ኤሮ ከም ዝበጽሕ እያ ትገልጽ። እዚ መጠን 
ገንዘብ መብዛሕትኡ ኣብ ባርሳን ኣል ኣሳድን 

ከም ተጻዋታይ ኮይኑ ዘኻዕበቶ ክኸውን ከሎ 
ገለ ሚኢታዊት ድማ ከም ኣሰልጣኒ እዛ 
ቐጠራዊት ጋንታ ኮይኑ ዘዋህለሎ’ዩ። 
እዚ ብሉጽ ስጳኛዊ ኣከፋፍሊ ተጻዋታይ 

ኣል ኣሳድ እንከሎ ኣብ ዓመት 10 ሚልዮን 
ኤሮ ይኽፈል ምንባሩ መርበብ ሓበሬታ 
ጎል ይሕብር። እዚ ብዝሒ ገንዘብ መዝነት 
ምስልጣን ምስ ሓዘ ክውስኽ ከም ዝኽእል 
ዝለዓለ ግምት ኣሎ።
 ዛቪ ምስቲ ንበዓል መሲ፡ ስዋረዝን 

ቫንፐርሲ ዝኣመሰሉ ዓበይቲ ተጻወትቲ 
ናይ ምውዕዋዕ ውዕል ዘለዎ ኣዲዳስ ናይ 
ሚልዮናት ዶላር ስምምዕ ኣለዎ። ብዘይካ’ዚ 
ዛቪ ምስ ቀይሕ መስቀል፡ ንመሰል ስደተኛታት 
ዝሕለቕ ትካልን ካልእ ንሰብኣውነት ዝገልግላ 
ትካላት ልግሲን 
ይሳተፍ እዩ። 
ንኣብነት ኣብ 2011 
እዚ ተጻዋታይ 
ኣብታ ናይቲ 
ዓመት ዝበለጸት 
ጋንታ ኤውሮፓ 
ክምረጽን መዝነት 
ሓለቃ ጋንታ 
ናይታ ናይ ሕልሚ 
ጋንታ ክወሃብን 
ብምኽኣሉ ተሸላሚ 
100,000 ይሮ ኮይኑ 
ኔሩ። ነቲ ዝተሸለሞ 
ገንዘብ ከኣ ናብ 
ቀይሕ መስቀል ናይ ኣፍጋኒስታን ክውፍዮ 
ተራእዩ’ዩ።

ክሪስቲያኖ ሮናልዶ
ካብታ ተዘካሪ እዋንን ብዙሕ ውልቃውን 

ናይ ሓባርን ዓወታት ዝሓፈሰላ ሪያል 
ማድሪድ ወጺኡ ናብ ኢጣሊያዊት ጁቬንቱስ 
ምስ ተጸንበረ ተረኣይነት እቲ ኣብ 90ታት 
ዝበለጸ ሊግ ዓለም ዝነበረ ሰሪ ኣ የዕብይዎ እዩ፡ 
ፖርቱጋላዊ ኮኾብ ኣጥቅዓይ ሮናልዶ። 
ሮናልዶ ብቀጥታ ካብ ኩዕሶ እግሪ ብዝረኾቦ 

ዓመታዊ እቶት ይኹን ካብ መወዓውዕን 

ዝተፈላለዩ ንጥፈታትን ብዝሓፍሶ ኣታዊታት 
ወትሩ ምስቶም ኣብ ቅድሚት ዝስርዑ 
ኣትለት እዩ። እንተኾነ ልክዕ እቶቱን ዘለዎ 
ሃብትን ክትፈልጦ ኣሸጋሪ እዩ።  ይኹን’ምበር 
ሓርፋፍ ገምጋም ውህሉል ሃብቲ ሮናልዶ 
ካብ 200 ክሳብ 250 ሚልዮን ፓውንድ ከም 
ዝበጽሕ ብዙሓት ኣብዚ መጽናዕት ዝተሳተፉ 
ክኢላታት ይገልጹ። 
እዚ ዝለዓለ ኣመዝጋቢ ሸቶ ሻምፒዮንስ 

ሊግ ኮይኑ ዝቕጽል ዘሎ ፖርቱጋላዊ 
ተጻዋታይ ናብ ጁቬ ድሕሪ ምጽንባሩ 
ዓመታዊ 30 ሚልዮን ኤሮ’ዩ ዝወስድ ዘሎ። 
በዚ ድማ ዝለዓለ ደሞዝ ዝኽፈል ተጻዋታይ 
ሰሪ ኣ ክኸውን ክኢሉ’ዩ። ምስ ጁቬ ብዘለዎ 
ናይ ኣርባዕተ ዓመት ውዕል ድማ 120 
ሚልዮን ዪሮ ካብ ካዝና ጁቬ ናብ ማሕፉዳኡ 
ከሰጋግር ክኽእል እዩ። 
 ደሞዝ ሮናልዶ ካብ ካልኢት ናብ ዓመት 

እንክቕመር፡ ኣብ ካልኢት 0.95 ኤሮ፡ ኣብ 
ደቒቕ 57.10 ኤሮ፡ ኣብ ሰዓት 3,424 ኤሮ፡ 
ኣብ መዓልቲ 82,191 ኤሮ ኣብ ሰሙን ከኣ 
576,923 ኤሮ ክኸውን ከሎ ኣብ ወርሒ 
2.5 ሚልዮን ኤሮ ብድምር 
ዓመታዊ ከኣ 30 ሚልዮን ኤሮ 
ይልካዕ።
ሮናልዶ ዘይከም መብዛሕትኡ 

ሰብ ዝሓስቦ ኣብ 2015 
ብዝተኻየደ መጽናዕቲ እቲ 
ዝለገሰ ኣትለት ዓለም ምዃኑ 
ተነጊሩሉ እዩ። ከም ኣብነት ኣብ 
ሓደ ኣጋጣሚ 85 ሽሕ ዶላር 
ብምሃብ ንሓደ ደጋፊኡ ናይ 
ሓንጎል መብጣሕቲ ክገብር 
ሓጊዝዎ ኔሩ። ከምኡ’ውን 165 
ሽሕ ዶላር ብምምጣው መንሽሮ 
ንዝሓመሙ ዝሕክም ማእከል 
ኣብ ፖርቱጋል ሃኒጹ’ዩ።
ስሙን ቁጽሪ ማልያኡን ተደሚሩ 

ብCR7 ዝብል ቅጽል ሽም ዝልለ ሮናልዶ፡ 
ነዛ ቅጽል ስም ከም 
ሕላገት (Brand) 
ኣብ ዝተፈላለዩ 
ክዳውንትን ኣቕሑ 
ገዛን ብምልጣፍ 
ኣብ ልዕሊ’ቲ ካብ 
ሰራሒ መጻወቲ 
ጫማታቱ ዝኾነ 
ዓቢ ትካል ናይክ 
ዝረኽቦ ሚልዮናት 
ዶላራት ዘይሓምቕ 
ኣታዊ ይረክብ’ዩ።
ሓሙሸተ ግዜ 

ብሉጽ ተጻዋታይ 
ዓለም ዝተሰምየ 

ሮናልዶ ኣብ 
ማሕበራዊ መራኸቢታት ብዘለዎ ተኸታተልቲ 
እቲ እንኮ 200 ሚልዮን ሰዓብቲ ዘለዉዎ 
ኣትለት ክኸውን ክኢሉ እዩ። ሮናልዶ ካብ 
ጸወታ ኩዕሶ እግርን መወዓውዒታትን ወጻኢ 
ናይ ገዛእ ርእሱ ዓበይቲ ሆቴላት ኣብ ዓበይቲ 
ከተማታት ብምህናጽ ዘይተኣደነ ኣታዊ 
ዝረክብ ዘሎ ስፖርተኛ’ዩ።

 ሊዮነል መሲ 
ኣርጀንቲናዊ ብሉጽ ተጻዋታይ ሊዮነል 

መሲ ዝሓለፈ ዓመት ምስ ባርሰሎና ሓዲሽ 
ውዕል ድሕሪ ምስምምዑ ኣብ ላ ሊጋ ዝለዓለ 
ዝኽፈል ተጻዋታይ ክኸውን በቒዑ’ዩ። ድሕሪ 
ምስንባት ኢኔስታ ምሉእ ሓላፍነት ሓለቓ 
ጋንታ ባርሳ ዝተረከበ መሲ ሓደ ካብ ዝለዓለ 
መሃያ ዘለዎም ኣትለታት ዓለም እዩ።
ኣብዚ እዋን ውህሉል ሃብቲ ሊዮነል መሲ 

ካብ 200 ክሳብ 230 ሚልዮን ፓውንድ ከም 
ዝትመን ምስ ኩሉ ንጥፈታቱ ቅርበት ዘለዎም 
ወገናት ይገልጹ። እዚ ድምር ሃብቲ መሲ 
ካብ ናይ ሮናልዶ ዝውሕድ እዩ። እዚ ሓለቓ 
ጋንታ ባርሳ ዝኾነ ኣጥቃዓይ፡ ድሕሪ ውዕል 
ምምሕያሹ ሰሙናዊ  500 ሽሕ ፓውንድ’ዩ 
ዝኽፈል ዘሎ። በዚ ኸኣ ድሕሪ’ቲ ሰሙናዊ 
537 ሽሕ ፓውንድ ዝኽፈል ነይማር 
ብምስራዕ ካልኣይ ዝለዓለ መሃያ ዝኽፈል 

ተጻዋታይ ኩዕሶ እግሪ ይስራዕ።
መሲ ምስ ትካል መፍረ ናውቲ ስፖርት 

ኣዲዳስ ዓቢ ውዕል ኣለዎ። ብዘይካ’ዚ መሲ 
ምስ ፐፕሲ፡ ጂለትን መንገዲ ኣየር ቱርክን 
ብዝኣተዎ ስምምዕ ኣብ ዓመተ 2018 
ኣስታት 27 ሚልዮን ዶላር ናብ ማሕፉዳኡ 
ኣእትዩ’ዩ። 
እዚ ዘይከም መብዛሕትኦም ዓበይቲ 

ተጻወትቲ፡ ዘራዊ ገንዘብ ከም ዘይኮነ ዝግለጸሉ 
ብሉጽ ተጻዋታይ፡ ካብ 2004 ጀሚሩ ምስ 
ዩኒሴፍ (UNICEF) ዝተፈላለዩ ስራሓት 
ኣብ ምዕማም ይርከብ። መሲ ኣብ 2010 
ኣምባሳደር ዩኒሴፍ ኮይኑ ኣገልጊሉ’ዩ።

ፖል ፖግባ
ክሳብ ነሓሰ 2017 ዝኸበረ ተጻዋታይ 

ዓለም ዝነበረ ፈረንሳዊ ፖል ፖግባ፡ ኣብዚ 
እዋን ኣብ ማንቸስተር ዩናይትድ ክረግእ 
ዘይከኣለ ዝኸበረ ተጻዋታይ ፕሪመር ሊግ 
እንግሊዝ እዩ። 
ውህሉል ሃብቲ ፖግባ ካብ 42.5 ክሳብ 

177 ሚልዮን ፓውንድ ከም ዝግመት ፎርበስ 
ኣብ ገጻታ ኣስፊራቶ ኣላ። እዛ መጽሄት ኣብ 
ዓመተ 2018 ንፖግባ ምስ ኩሉ መቝሽሹን 
ካብ መወልቱ ብዝረኽቦ ኣታዊታትን ብ23 
ሚልዮን ፓውንድ ድሕሪ ሮናልዶ፡ መሲ፡ 
ነይማርን ቤይልን ሓሙሻይ ዝለዓለ ዝኽፈል 
ተጻዋታይ ኩዕሶ እግሪ ኢላ ጠቒሳቶ ኔራ።
ቅድሚ ሳንቸዝ ናብ ኦልትራፎርድ 

ምምጽኡ ሰሙናዊ 290 ሽሕ ፓውንድ 
ብምውሳድ ዝለዓለ መሃያ ዝነበሮ ፖግባ ኣብ 
ዕዳጋ ምውዕዋዕ ካብቶም ዕዉታት ተጻወትቲ 
ምዃኑ ይእመነሉ። እዚ ፈረንሳዊ ኣከፋፋሊ 
ኣብ 2016 ምስ ትካል መፍረ ናውቲ ስፖርት 
ኣዲዳስ ንዓሰርተ ዓመት ዝጸንሕ  ናይ 30 
ሚልዮን ፓውንድ ውዕል ክፈራረም ከም 
ዝኸኣለ ይሕበር። 
ዕዉት ዋንጫ ዓለም 2018 ዝኾነ ፖግባ 

ኣብ ናይ ልግሲ ንጥፈታት ጽቡቕ ስም እዩ 
ዘለዎ። ከም ኣብነት ኣብ መበል 25 ዕለተ 
ልደቱ ካብ ናይ ፈይስ ቡክ ሰዓብቱ “ህጻናት 
ነድሕን” ብዝብል ቴማ  ዘዋህለሎ 25 
ሽሕ ፓውንድ ንዩኒሴፍ ወፍዩ ኔሩ። ኣብ 
ጁቬንቱስ ኣብ ዝነበረሉ ድማ ንትካል ቀይሕ 
መስቀል 100 ሽሕ ፓውንድ መጥዩ ምንባሩ 
ሰነዳት እቲ ማሕበር ይገልጽ። 
ፓል ፖግባ ኣብ መጋየጺ ኣዝዩ ከም 

ዝግደስ ዝፍለጥ ኮይኑ፡ ክቡራት መካይን ኣብ 
ምውናን ግን ሕልፊ ኣለዎ። ገለ ካብአን ከም 
ሮልስ ሮይስ ብላክ፡ ላምፖርጊኒ ኣቨንዳቶር፡ 
ማዛራቲ፡ ቸቭሬሎትን ብድምር ናይ ኣስታት 
1.25 ሚልዮን ፓውንድ መካይን ከም 
ዝውንን ይንገር።

መሓመድ ሳላሕ
ኣብ ቸልሲ “ኣይበቓዕካን” ተባሂሉ ናብ 

ሰሪ ኣ ዝተዘዋወረ ሞ ሳላሕ ናብ እንግሊዛዊት 
ሊቨርፑል ብ35 ሚልዮን ፓውንድ ድሕሪ 
ምስጋግሩ ንዓለም ዘገረመ ሕቡእ ብቕዓቱ 
ኣርእዩዋ’ዩ። 
ኣብ ናግሪግ ዝተባህለት ንእሽቶ ዓዲ ናይ 

ግብጺ ዝተወልደ ሳላሕ፡ ንግብጺ ድሕሪ 
30 ዓመት ናብ ዋንጫ ዓለም 
2018 ክትሰግር ካብ ዘኽኣልዋ 
ተጻወትቲ ብቐዳምነት’ዩ 
ዝጥቀስ። ሞ ሳላሕ ኣከታቲሉ 
ክልተ ግዜ ብሉጽ ተጻዋታይ 
ኣፍሪቃ ክጽዋዕን ምስቶም 
ንልዕሊ ሓደ ዕቑድ ንኩዕሶ 
እግሪ ዓለም ተሻሚዮሞ ዝነበሩ 
ሮናልዶን መሲን ተሰሪዑ 
ሳልሳይ ብሉጽ ተጻዋታይ ዓለም 
ክኸውን ዝኸኣለ ኩርዓት 
ኣፍሪቃውያን እዩ።
እዚ ቅልጡፍ ኣጥቃዒ 

ሊቨርፑል ምስ’ዚ ኩሉ ብቕዓቱ 
ምስቶም ዝለዓሉ ዝኽፈሉ ተጻወትቲ ክጸጋዕ 
ኣይከኣለን ዘሎ። መርበብ ሓበሬታ ጎል፡ ሞ 
ሳላሕ ካብ 3 ክሳብ 40 ሚልዮን ዶላር 
ዘይሓልፍ ውህሉል ሃብቲ ዝውንን ብሉጽ 
ተጻዋታይ እዩ ክትብል ኣስፊራቶ ኣላ። 
እዚ ግብጻዊ ኣብ ኣንፌልድ ሰሙናዊ 

90 ሽሕ ፓውንድ ጥራይ ከም ዝኽፈል 
ይንገር። ንሱ ምስቶም 10 ዝለዓለ መሃያ 
ዘለዎም ተጻወትቲ ፕሪመር ሊግ ዘይምስርዑ 
ንብዙሓት ኣገሪሙ’ዩ። 

ዝላታን ኢብራሂምቪች
እናሓደረ ከም ነቢት ዝምቅር ዘሎ ወዲ 

38 ዓመት ኢብራሂምሞቢች ኣብ ዝተፈላለዩ 
ሽዱሽተ ሊጋት ብምጽዋት ልዕሊ 30 
ዋናጩ ዓትዒቱ እዩ። ዝለዓለ ኣመዝጋቢ ሸቶ 
ሃገራዊት ጋንታ ሽወደን ዝኾነ ዝላታን ካብቲ 
ብሉጽነቱ ዘመስከረሉ መድረኽ ኩዕሶ እግሪን 
ምውዕዋዕን ኣስታት 110 ሚልዮን ፓውንድ 
ሃብቲ ከኻዕብት ክኢሉ’ዩ። 
መጽሔት ፎርብስ ኣብ 2014 ንዝላታን 

መበል 12 ዝለዓለ ዝኽፈል ኣትለት ኢላ 
ክትሰርዖ ከላ፡ ኣብ 2017 ናብ መበል 30 
ኣብ 2019 ድማ ካብ ዝርዝር ዝለዓሉ 
ዝኽፈሉ ኣትለታት ኣውጺኣቶ ኔራ። ዝሓለፈ 
ወርሒ ጥሪ ናብ ኤሲ ሚላን ዝተሰጋገረ 
ኢብራሂምሞቢች ምስ ኤል ኤ ጋላክሲ 
ኣብ ዝነበረሉ ዓመታዊ ሽዱሽተ ሚልዮን 
ፓውንድ ይኽፈል ምንባሩ ናይታ ጋንታ 
መዛግብቲ ይሕብሩ።

              ሙሴ ገብረእግዜእቢሄር

ዓበይቲ ተጻወትትን ኣታዊታቶምን

መደብ ጸወታ 

ሎሚ
ሎሚ ፕሪመር ሊግ
ማን.ዩናይትድ ምስ 

ዋትፎርድ ሰዓት 5፡00 ድ.ቀ
ዎልቭስ ምስ ኖርዊች ሰዓት 

5፡00 ድ.ቀ
ኣርሰናል ምስ ኤቨርተን 
ሰዓት 7፡30 ምሸት 

ብኣህጉራዊ ማሕበር ቅድድም ብሽክለታ 
ናይ 2.1 ደረጃ ኣብ ዘለዎ ውድድር 
ብሽክለታ ዙር ሩዋንዳ 2020 ንምስታፍ ከተማ 
ኪጋሊ ዝኣተወት ሃገራዊት ጋንታ ቅድድም 
ብሽክለታ ኤርትራ፡ ሎሚ ሰንበት 23 ለካቲት 
ናይ ቀዳማይ መድረኽ ውድድር ክተካይድ 
እያ።
ብሓሙስ 20 ለካቲት ናብ ሩዋንዳ 

ዘቕነዐት፡ ንተቐዳደምቲ ሲራክ ተስፎም፡ ሄኖክ 
ምሉእብርሃን፡ ያቆብ ደበሳይ፡ ዳዊት የማነን
ናትናኤል ተስፋጽየንን ዝሓቘፈት ሃገራዊት 

ጋንታ ኤርትራ፡ ብዓርቢ ፈኲስ ልምምድ 
ከምዘካየደት ክፍለጥ ተኻኢሉ ኣሎ።
ብዘይካ’ዚ፡ ተቐዳደምቲ መትከል እዮብ፡ 

ኣብ ዙር ርዋንዳ እትሳተፍ ሃገራዊት ጋንታ 
ኤርትራ ‘ኪጋሊ’ ኣትያ

መኽሰብ ደበሳይን ቢንያም ግርማይን፡ ምስ 
ክለባቶም ተሰሊፎም ኣብ ዙር ሩዋንዳ 2020 
ዝሳተፉ ኤርትራውያን ተቐዳደምቲ እዮም።
ኣብ’ዚ 16 ሃገራውያን ጋንታታትን 

ፕሮፈሽናል ክለባትን ዝሳተፍኦ ውድድር፡ 
ኤርትራ ኣብ ዙር ጋቦን ብዘመዝገበቶ ናይ 
ቀረባ ኣንጸባርቒ ዓወት ተጠማቲት ኮይና 
ከምዘላ፡ ምስታ ሃገራዊት ጋንታ ዝተጓዕዘ 
ጋዜጠኛ ኤርሚያስ ገብረልኡል ንኤሪና 
ሓቢሩ።
ብሓፈሻ 889 ኪሎ-ሜተር ዝሽፍን ዙር 

ሩዋንዳ 2020፡ ሎሚ ሰንበት ካብ ኪጋሊ 
ተበጊሱ ኣብ ኣሬና ብዝፍጸም ናይ 114.4 
ኪሎ-ሜተር ውድድር መጋረጃኡ ክቕንጥጥ 
እዩ።

ምስ ምብዛሕ ከተማታትን ቁጠባዊ 
ምዕባለን፡ ጠለባት ናይ ህንጻታትን ትሕተ-
ቅርጽን እናዛየደ’ዩ ዝኸይድ ዘሎ። 
ስሚንቶ ከኣ ነዞም ጠለባት ኣብ ምምላእ 
ዓቢ ግደ ኣለዎ።
ኣብ 2015 ኣብ ዝተኻየደ መጽናዕቲ፡ 

ካብ ኣብ ዓለም ዘሎ ካርቦን-ዳይኦክሳይድ፡ 
እቲ 8% ካብ ኣብ መስርሕ ስሚንቶ 
ዝፍጠር ምዃኑ ተፈሊጡ። ቻይና፡ 
ህንዲ፡ ኤውሮጳን ኣመሪካን ድማ 
ስሚንቶ ብምጥቃም ምስ ቀዳሞት 
ዝስርዓ ሃገራት’የን። ኣብ ስርሓት ህንጻ 
ድማ፡ ብደረጃ ዓለም ዓመታዊ ልዕሊ 
10 ቢልዮን ቶን ካሻስትሩስ ኣብ መዓላ 
ብምውዓል ንህላውነት ሑጻ ኣብ 
ሓደጋ ኣእትይዎ ከምዝርከብ ጸብጻባት 
ይሕብሩ።
ኣግራብ፡ ካርቦን-ዳይኦክሳይድ ናይ 

ምስሓብ ተኽእሎ ኣለዎም። ስለዚ’ዩ 
ከኣ ንክሊማዊ ዋዒ ንምክልኻል 
ኣግራብ ክንተክል ብዝተፈላለዩ 
ኣህጉራውያንን ዓለምለኻውያንን  
ማሕበራት ብተደጋጋሚ ዝሕበረና። 
ተመራመርቲ ከም ዝገልጽዎ፡ ዋላ’ኳ 
ካብ ዓይነት ናብ ዓይነት ገረብ ዝፈላለ 
እንተዀነ፡ ብማእከላይ ገምጋም፡ ሓደ 
ክዩቢክ ሜትሮ ኦም፡ ሓደ ቶን ካርቦን-
ዳይኦክሳይድ ማለት 350 ሊትሮ በንዚን 
ክኽዝን ይኽእል። እዚ ከኣ፡ ገረብ ማዕረ 
ክንደይ ካርቦን-ዳይኦክሳይ ናይ ምኽዛን 
ዓቕሚ ከምዘለዎ የርእየና። በዚ መንጽር 
ድማ፡ ኣእዋም ማዕረ ክንደይ በከልቲ 
ጋዛት ናይ ምምጻው ዓቕሚ ከምዘለዎም 
የርእየና። 
ኣብ 1994፡ ኣብ ኦስትሪያ፡ ገርሃርድ 

ስኪክሆፈር ዝተባህለ ተመራማሪ፡ ኣብ 
ፋብሪካ ዝተመስርሐ ዝተመሳቐለ ሉሕ 
ተጠቒምካ ገዛ ክስራሕ ይኽእል’ዩ ክብል 
ሓሳብ ኣቕሪቡ ነይሩ። ኣብ’ቲ ግዜ’ቲ 
ኦስትሪያ፡ ንመስርሒ ወረቓቕትን 
ፈርኒቸርን ዝኸውን ጠለባት ዝሒሉዋ 
ምንባሩ፡ ከም ኣማራጺ፡ ነቲ 60% ካብ 
መሬታ ዝሽፍን ኣግራብ፡ ኣብ መዓላ 
መስርሒ ዝተመሳቐለ ሉሕ ንምውዓሉ፡ 
ነዚ ሓሳብ ናይ ገርሃርድ ኣብ ግብሪ 
ኣውዒላቶ’ያ።
እዚ ብዝተመሳቐለ ሉሕ ዝፍለጥ 

መስርሒ ገዛ ዕንጨይቲ፡ ኣብቲ 
ዝስርሓሉ ፋብሪካ ብትሽዓተ መስርሕ’ዩ 
ዝሓልፍ። እዚ ንመስርሒ ህንጻ ዝኸውን 
ሉሕ፡ ኣገባብ ኣሰራርሓኡ ሰለስተ ሉሕ 
ኣብ ርእሰ-ርእሲ ብኮላ ኣጣቢቕካ፡ 
ነፍሲ ወከፎም ድማ ሰለስተ ሜትሮ 
ግፍሒን 2.54 ሰንቲ ሜትር ርጉድን 
ከምዝህልዎም’ዩ ዝግበር። እዚ ምድርራብ 
ናይዞም ሉሓት፡ ነቲ ዝህነጽ ህንጻ 
ውሕስነት ዝህቦ’ዩ። ብካሻስትሩስ ዝስራሕ 
ህንጻታት ካብቲ ብሉሕ ዝስራሕ 20% 
ተወሳኺ ቦታ ስለዝወስድ ከኣ፡ ብሉሕ 
ዝስራሕ ህንጻ ተመራጺ ከምዝገብሮ 
ይንገር።
ኣብ መጀመርታ፡ ብዝተመሳቐለ 

ሉሕ ጌርካ ልዕሊ ክልተ ደርቢ ህንጻ 
ኣይስራሕን’ዩ ዝነበረ። እንተዀነ ኣብዚ 
ሕጂ እዋን ንመስርሒ ዓበይቲ ህንጻታት 

ይጥቀሙሉ ኣለዉ። ንኣብነት፡ ኣብ 
ኦስትሪያ ዝርከብ፡ ብሆሆ ግንቢ ዝፍለጥ 
በዓል 24 ደርቢ ብሉሕ ዝተሰርሐ ምዃኑ 
ተሓቢሩ። ካብቶም ዓመታዊ ኣብ ዓባይ 
ብሪጣንያ ብሉሕ ዝስርሑ ህንጻታት፡ 
እቶም ካብ 15-28 ሚእታዊ፡ ኣብ 
ዓመት ልዕሊ ሓደ ሚልዮን ቶን ካርቦን-
ዳይኦክሳይድ ይስሕቡ። እዚ ኸኣ፡ ነታ 
ሃገር ካብ’ቲ ብዝተፈላለየ ምኽንያት ናብ 
ኣየር ዝተተፍአ ጋዛት ብመጠኑ የጓድለላ 
ከምዘሎ፡ ክኢላታት ይገልጹ። 
ብኣንጻር’ዚ፡ ልዕሊ 60 ዓመት ዝገበሩ 

ኣግራብ፡ ካብቲ ክመጽውዎ ዝኽእሉ 
ንላዕሊ ካርቦን-ዳይኦክሳይድ ብብዝሒ 
ይተፍኡ። ንኣብነት፡ ገረብ ጽሕዲ ካብ 
80 ዓመት ንላዕሊ ካርቦን-ዳይኦክሳይድ 
ክተፍእ ከምዝጅምር’ዩ ዝግለጽ። ኣብ 
ካልእ መጽናዕታዊ ጽሑፍ ድማ፡ 
ካብ 2001 ኣትሒዙ ጫካታት ካናዳ 
ካብቲ ዝስሕብዎ ንላዕሊ ዝያዳ ካርቦን-
ዳይኦክሳይድ ይተፍኡ ከምዘለዉ 
ተረጋጊጹ’ዩ። ብተወሳኺ፡ ካብ ነዊሕ 
እዋን ኣብ ኣግራብ ተኸዚኑ ዝጸንሕ 
ካርቦን-ዳይኦክሳይድ ብምኽንያት ዕድመ 
ጥራይ ዘይኰነ፡ ምስ ዝፍሕም ወይ’ውን 
ምስ ዝቡኽቡኽ እውን ክወጽእ 
ይኽእል። ስለዚ፡ ሓደስቲ ኣግራብ ዝያዳ 
ካርቦን-ዳይኦክሳይድ ናይ ምስሓብ 
ሸውሃትን ዓቕምን ስለዘለዎም፡ ሃገራትን 
ሕብረተሰባትን፡ ፈልሲ ኣግራብ ክተኽሉ 
ከምዘለዎም መጽናዕትታት ይሕብሩ።
ክሳብ እዚ ቁሩብ ግዜ ኣብ ዝተፈላለዩ 

ሃገራት ባርዕ ጫካ ከጋጥም ጸኒሑ’ሎ። 
ባርዕ ጫካ ዝተፈላለዩ ምኽንያታት 
ማለት ከም ብድሩቕ ኩነታት ኣየር፡ 
በርቂ፡ ምንታጕ እሳተ-ጎመራን ከጋጥም 
ይኽእል። እንተዀነ ብሰንኪ ዕድመ እቲ 
ኣግራብ ብዙሕ ካርቦን-ዳይኦክሳይድ 
ዓቂቡ ምስ ዝጸንሕ፡ ነቲ ብዝተፈላለየ 
ምኽንያታት ዝሰዓበ ባርዕ ጫካ ከጋድዶ 
ይኽእል።
መሊሳ ጃንኪንስ ዝተባህለት ኣብ 

ምዕቃብ ጫካ ኣመሪካ ትነጥፍ ውልቀ-
ሰብ’ያ። ብዕድመ ዝዓበዩ ኣግራብ ካብቲ 
ከስዕብዎ ዝኽእሉ ኣከባብያዊ ሓደጋታት 
ንምድሓን፡ ቆሪጽና ህንጻታት ንምስራሕ 
ክንጥቀመሎም ተመራጺ ምዃኑ 
ትገልጽ። ንሳ ኣስዒባ፡ እቶም ዝዓበዩ 
ኣግራብ ንመስርሒ ዝተፈላለዩ ህንጻዊ 
ስርሓት ምስ እንጥቀመሎም፡ ዝተፈላለዩ 
ናይ ስራሕ ዕድላት ክፍጠር ከምዝክኣልን፡ 
ነቲ ዝተቖርጸ ኣግራብ ከኣ ብኻልእ 
ፈልስታት ብምትካእ ንክሊማዊ ዋዒ 
ክንቆጻጸሮ ሓጋዚ ምዃኑን ተዘኻኽር።
ኣሊሶን ሪንግ፡ ዝተባህለ ላዕለዋይ ክኢላ 

ትሕት-ቅርጺ ብወገኑ፡ ብዕንጨይቲ 
ገዛውቲ ክትሰርሕ ኣዝዩ ቅልጡፍ፡ ቀሊልን 
ጥዕና ዝህብን ከምዝዀነ የረድእ። ንሱ፡ 
በዚ ዓይነት ሉሕ፡ ኣብ ካናዳ ዝርከብ 160 
ሜትሮ ዝቑመቱ ድልድል ክሰርሑሉ 
ብምኽኣሎም፡ ዝተመሳቐለ ሉሕ ኣብ 
ምስራሕ ህንጻታት ተሓጺሩ ከምዘይተረፈ 
ሓቢሩ። ኣብ ምሻጥ ዝተመሳቐለ ሉሕ 
እትነጥፍ ሞኒካ ለበኒክ ብወገና፡ ሃገራት 
ስካንዲኒቪያን፡ ጃፓን፡ ኣውስትራልያ፡ 

ላቲቭያን ካናዳን፡ ካብተን ንመስርሒ 
ህንጻታት ዝኸውን ዝተመሳቐለ ሉሕ 
ካብ ኦስትሪያ ብብዝሒ ዝጠልባ ዘለዋ 
ሃገራት ከምዝዀና ትሕብር። ኣመሪካ 
ግና፡ ካብ ምዕዳግ ዝተመሳቐለ ሉሕ 
ናጻ መታን ክትከውን፡ ኣብ ከተማታት 
ቴክሳስ፡ ኣልባማን ካልኦትን ንመስርሒ 
እዚ ዓይነት ሉሕ፡ ፋብሪካታት ተኺላን 
ኣብ ምትካልን ትርከብ። ብኣግራብ 
ሃብታም ምዃና ዝንገረላ ኦስትሪያ ድማ፡ 
ኣብ ዓመት 25 ሽሕ ኣግራብ ንመስርሒ 
ህንጻታት ተባሂሎም ከምዝቑረጹ 
ይፍለጥ።
ኣብ’ተን ምንቅጥቃጥ መሬት ብብዝሒ 

ዘጋጥመን ሃገራት፡ ብዝተመሳቐለ ሉሕ 
ዝስራሕ ህንጻታት ካብ ንዋታውን 
ሰብኣውን ሓደጋታት ብኸፊል ክከላኸል 
ይኽእል’ዩ። ብተወሳኺ፡ እዚ ዓይነት ሉሕ 
ቅድሚ ምፍሓሙ ክሳብ 270 ዲግሪ 
ሰንቲግሬድ ሙቐት ዝጻወር’ዩ። ኣብ 
ተመሳሳሊ ሙቐት፡ ካሻስትሩስ ክነቅዕን 
ክፈራኸሽን ከሎ፡ እቲ ከም ዓንዲ ዝጠቅም 
ኣቻዮ’ውን ሓይሉ ከጥፍእ ይኽእል።
ኣንድሪው ዋፍ ዝተባህለ ነዳፊ ትሕተ-

ቅርጺ፡ ብተመሳቐለ ሉሕ ዝተሰርሐ 
ገዛ ብገምጋም ን50-60 ዓመታት 

ካርቦን-ዳይኦክሳይድ እናሰሓበ ክጸንሕ 
ከምዝኽእል’ዩ ዝዛረብ። ብድሕሪ’ዚ ግና 
ክኣርግ ወይ ክብኽቡኽ ስለዝኽእል፡ ነቲ 
ሉሕ ናብ ካልእ መዓላታት ከተውዕሎ 
ተመራጺ ምዃኑ ይመክር። እዚ ድማ፡ 
ነቲ ንነዊሕ ዓመታት ተዓቂቡ ዝነበረ 
ካርቦን ብሰንኪ ምእራግ ጥዕናዊ ጸገማት 
ኮነ ብከላ ኣየር ንኸየስዕብ ድሕሪ ሱሳ 
ዓመት ናብ ካልእ መዓላ ክውዕል 
ከምዘለዎ ኣተሓሳሲቡ።
ሚስተር ኣንድሪው ኣስዒቡ፡ “ብሉሕ 

ዝስርሑ ገዛውቲ፡ ነቲ ጸረ-ህልውና ወዲ-ሰብ 
ኰይኑ ዘሎ ክሊማዊ ዋዒ ንምውጋእ ወይ 
ንምቅላስ እንጥቀመሉ ብረት’ዩ” ይብል። 
ንሱ ብምቕጻል፡ ህንጻታት ብዝተመሳቐለ 
ሉሕ ክስራሕ ምርጫ ዘይኰነ ግዴታ 
ምዃኑ እናገንዘበ፡ ኣብ ምጕስጓስ ይርከብ። 
“ንሓደ ነገር ክትሃንጽ ከለኻ መጀመርታ 
ንድፊ ኢኻ ተውጽእ፣ ክሊማዊ ለውጢ 
ከኣ ናትና ንድፊ ክኸውን ኣለዎ” ክብል 
መደምደምታኡ ሂቡ።

ዳህሳስን ምርምርን
ዮርዳኖስ ጸጋይ

ብሉሕ ዝተሰርሑ ህንጻታት ክሊማዊ 
ዋዒ ይከላኸሉ

ኣብ ንኡስ ዕድመ ዘጋጥም ግፍዒ፡ 
ምንኣስ ሓንጎል የስዕብ?

ካብ ኮለጅ ለንደን ዝዀኑ 
ተመራመርቲ፡ ኣብ ግዜ ንእስነት 
ዘጋጥም ግፍዕን ተነጽሎን፡ ኣብ ነዊሕ 
እዋን ዓቐን ናይ ሓንጎል ከምዝንክዮ 
ሓቢሮም። እቶም ተመራመርቲ፡ ነዚ 
ምርምር፡ ኣብ መዕበዪ ዘኽታማት 
ናይ ሮማንያ ካብ ክልተ ሰሙን ክሳብ 
ኣርባዕተ ዓመት ዝተቐመጡ 67 
መንእሰያት እዮም ኣካዪዶሞ። እቶም 
ተመራመርቲ ኣስዒቦም፡ እቲ ምርምር፡ 
እቶም ቈልዑ ድሕሪ 20 ዓመት 
ካብ መዕበዪ ዘኽታማት ምስ ወጽኡ 
ዝተኻየደ ምዃኑ ኣብሪሆም። 
መራሒ ናይ’ዛ ተመራማሪት ጉጅለ 

ፕሮፌሰር ኢድሙ ሶኑጋ-ባርከ ከም 

ዝሓበሮ፡ እቲ መዕበዪ ዘኽታማት ኣብ 
ትሕቲ እቲ ውልቀ-መላኺ ምንባሩ 
ዝንገረሉ መራሒ ሮማንያ ዝዀነ ኒኮላ 
ካውሰስኩ ዝመሓደር ዝነበረ’ዩ። እቶም 
ምርምር ዝተኻየደሎም መንእሰያት፡ 
ምስቶም ኣብ ካልእ መዕበዪ ዘኽታማት 
ዝዓበዩ መንእሰያት ብውድዳር፡ ሓንጎሎም 
ብ8.6% ከምዝንእስ ኣብቲ ዝተኻየደ 
ምርምር ተሞርኲሱ ሓቢሩ። ምስ 
ምንዋሕ ናይ’ቲ ኣብ መዕበዪ ዘኽታማት 
ዝጸንሑሉ ግዜ፡ ዓቐን ሓንጎሎም እናጎደለ 
ከምዝኸደ ድማ ኣፍሊጡ።
ፕሮፌሰር ኢድሙ ቀጺሉ፡ ኣብቲ 

መዕበዪ ዘኽታማት ዝነበሩ ቈልዑ 
ኣብ እግሪ ዓራውቶምን 
ኣብ ኣእማንን ይእሰሩ 
ከምዝነበሩ፣ ኣከባቢኦም 
ረሳሕ ብምንባሩ ድማ 
ብተደጋጋሚ ብዝተፈላለዩ 
ሕማማት ይጥቅዑን 
ይሞቱን ብምንባሮም፡ ምስ 
ከምኦም ዝኣመሰሉ ካልኦት 
ቈልዑን ዓበይቲ ሰባትን 
ርክብ ከምዘይነበሮም 
ንቢቢሲ ሓቢሩ። እዚ 
ከኣ፡ ኣብ ሓፈሻዊ ዕብየት 
ሓንጎሎም ኣሉታዊ ሳዕቤን 
ከኸትለሎም ከምዝኽኣለ 
ኣነጺሩ። ንሱ ኣስዒቡ፡ ነቲ 
ኣብ እዋን ኒኮላ ካውሰስኩ 
ዝነበረ መዕበዪ ዘኽታማት 
ቈልዑ፡ ‘በዓቲ ሰይጣን’ 
ክብል’ዩ ንኣስካሕካሕነት 
እቲ ዝነብሩሉ ዝነበረ ቦታ 
ገሊጽዎ።

ቁጽሪ ናይቶም ኣብ መዕበዪ ዘኽታማት 
ዝነበሩ ቈልዑ ብሰንኪ ሕጋዊ ወረቓቕቲ 
ዘይምንባሩ፡ ብንጹር ክፍለጥ’ኳ 
ተዘይተኻእለ፡ ብገምጋም ግን 170 ሽሕ 
ቈልዑ ከምዝነበሩ’ዩ ኣብቲ ሽዑ እዋን 
ንመጀመርያ ግዜ ነቲ ዝነበረ ኣሰቃቒ 
ኩነታት ንዓለም ዘቃልሐት መጽሔት 
ዜና ናይ ኣመሪካ ዝሓበረት። 
እቶም ተመራመርቲ፡ ሳዕቤን ናይቲ 

ዝነበረ ኩነታት ንምፍላጥ፡ ምስ ኣብ ካልእ 
መዕበዪ ዘኽታማት ዝዓበዩ 21 መንእሰያት 
እዮም ኣወዳዲሮሞም። ኣብ’ቲ ዝተረኽበ 
ውጽኢት ከኣ ኣብ ሰለስተ ክፋላት ናይ 
ሓንጎሎም ፍልልያት ክረኽቡ ክኢሎም። 
እዚ ፍልልያት ዝተረኽበሉ ክፋል 
ሓንጎል፡ ኣብ’ቲ ንኸም ውጥን ምስራዕ፡ 
ዕላማ ምህላው፡ ምስ ሰባት ውህደት 
ምፍጣር፡ ከምኡ’ውን ናይ ምዝካር 
ክእለትን ምኽዛን ሓበሬታን ዘሰላስል 
ክፍሊ ሓንጎል ኰይኑ ተረኺቡ።
እቶም ኣብ መዕበዪ ዘኽታማት ናይ 

ሮማንያ ዝዓበዩ ቈልዑ፡ ዋላ’ኳ ብጽቡቕ 
ንዘዕብይዎም ስድራቤታት እተተዋህቡ፡ 
ትሑት ዓቕሚ ኣእምሮ፡ ውሑድ 
ናይ ምስትብሃል ክእለትን ምስ ሰባት 
ናይ ዘይምሕዋስን ዝኣመሰሉ ጸገማት 
ከምዘስዓበሎም፡ እቶም ተመራመርቲ 
ወሲኾም ገሊጾም።
ኣብ መወዳእታ ፕሮፌሰር ሶኑጋ ባርከ፡ 

እዚ ዝተረኽበ ውጽኢት ኣዝዩ ጠቓሚ 
ምዃኑ’ዩ ሓቢሩ። ምኽንያቱ፡ ኣብ ግዜ 
ህጻንነት ዘጋጥም ግፍዒን ካብ ሰባት 
ምንጻልን፡ ንዕብየት ሓንጎልን ንመጻኢ 
ሂወት ናይቲ ሰብን ከምዝጸልዎ ክንፈልጥ 
ክኢልና ኣለና ክብል ንቢቢሲ ሓቢሩ።

        

ጎደና

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ፋርማሲ ሰላማዊ
ፋርማሲ ሰናይ

16/2/2020
16/2/2020

ጎደና ሮራ መንሳዕቁ.ገዛ19ፊት ፋብሪካ ሚዛንን ኢያሱ
ጎደናዓዲ ኣቤቶ ቁ.315.፡ከባቢ ቢተ ከርስትያን ኣቡነ- ኣረጋዊ 08210882

08370129

ቤት መሸጣ መድሃኒት ራህዋ
ፋርማሲ ሓማሴን
ቤት መሸጣ መድሃኒት ብርሃን

ጎደና

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

23/2/2020
23/2/2020
23/2/2020

ጎደና ሃገር ቁ. 20፡ ፊት መስጊድ ገዛ ባንዳ ጥልያን
ጎደና ሓማሴን  -176 ቁ,1፡ ከባቢ ሴዳው 
ጎደና ሓርነት ቁ.121፡ ከባቢ ሲኔማ ኤምፔሮ

119802
120205
120253

ተረኛ ፋርማሲ ዕለት ቁ.ስልኪ


